1

Yasmina Reza
იასმინა რეზა
Le Dieu du Carnage

ხორციჭამია ღმერთი

ფრანგულიდან თარგმნა ქეთი კვანტალიანმა
ვერონიკ უიე
მიშელ უიე
ანეტ რეი
ალენ რეი
(დახლოებით ორმოცი-ორმოცდაათი წლის ქალები და მამაკაცები)

მისაღები ოთახი.

ზედმეტი დეკორაციისა და დაკონკრეტების გარეშე.
უიეები და რეიები ერთმანეთის პირისპირ სხედან.

უნდა იგრძნობოდეს, რომ უიეების სახლში ვართ და ორმა წყვილმა ეს-ესაა გაიცნო ერთმანეთი.

ცენტრში ჟურნალების მაგიდა სავსეა ალბომებით ხელოვნების შესახებ.
მაგიდაზე დგას ტიტებით სავსე ორი ლარნაკი.
წყვილებს ერთმანეთის მიმართ სერიოზული, გულითადი და შემწყნარებლური დამოკიდებულება აქვთ. 

ვერონიკ:
აი, ჩვენი განცხადება... თქვენც, რა თქმა უნდა გააკეთებთ თქვენსას... „3 ნოემბერს, ჩვიდმეტ საათსა და ოცდაათ წუთზე, ასპირან-დუნანის სკვერში, სიტყვიერი შეკამეთების შემდეგ, ფერდინანდ რეიმ, 12 წლის, ჯოხით შეიარაღებულმა, ჩაარტყა სახეში ჩვენს ვაჟს ბრუნო უიეს. ამ ქმედებას, გარდა ზედა ტუჩის შეშუპებისა, შედეგად მოჰყვა ორი წინა საკბეჩი კბილის გატეხვა და მარჯვენა წინა საკბეჩი კბილის ნერვის დაზიანება“.

ალენ:
შეიარაღებულმა?

ვერონიკ:
შეიარაღებულმა? არ მოგწონთ სიტყვა „შეიარაღებულმა“,  რა ჩავწეროთ მიშელ, „აღჭურვილი“, „მომარაგებული“, „ჯოხით აღჭურვილმა“, უკეთესია?
ალენ::
„აღჭურვილმა“ ჯობია.
მიშელ:
„ჯოხით მომარაგებულმა“ 

ვერონიკ:
(ასწორებს). „აღჭურვილმა“. სასაცილო იცით რა არის, მონტსურის პარკისაგან განსხვავებით, ასპირან-დუნანის სკვერი ყოველთვის უსაფრთხო ზონად მიგვაჩნდა.
მიშელ:
დიხ, მართალია. სულ ამას ვამტკიცებდით, მონტსურის პარკი - არა,  ასპირან-დუნანის სკვერი - კი.
ვერონიკი:
ასე და ამგვარად, ყველა შემთხვევაში მადლობას მოგახსენებთ მობრძანებისათვის. ემოციებს თუ ავყვებით ვერაფერს მოვიგებთ. 
ანეტ:
პირიქით, ჩვენ უნდა გიხდიდეთ მადლობას. გმადლობთ.
ვერონიკ:
არა მგონია, ეს მადლობები საჭირო იყოს. საბედნიეროდ, ჯერ კიდევ არსებობს ადამიანთა თანაარსებობის ხელოვნება, არ მეთანხმებით?
ალენ:
რომელშიც ბავშვები, როგორც ვხედავ ვერ დახელოვნებულან, ყოველ შემთხვევაში ჩვენი შვილი!

ანეტ:
დიახ, დიახ, ჩვენი შვილი!... რა ეშველება გატეხილ კბილს, თანაც ნერვი თუ გაშიშვლებულია?
ვერონიკ:
ჯერ არ ვიცით. პროგნოზისგან თავს იკავებენ. ცხადია, ნერვი მთლინად გაშიშვლებული არ არის. 

მიშელ:
დიახ, მხოლოდ ერთი წერტილია შიშველი.
ვერონიკ:
დიახ. ნაწილი შიშვლელია, ნაწილი არა. აქედან გამომდინარე, ვფიქრობ ამ ეტაპზე, მისი მოკვლა საჭირო არ გახდება.

მიშელ:
ვეცდებით შანსი მაინც მივცეთ კბილს.

ვერონიკ:
რაც არ უნდა იყოს, უმჯობესი იქნება თავიდან ავიცილოთ არხების დაპლომბვა. 

ანეტ:
დიახ, დიახ...

ვერონიკ:
რამდენადაც ვიცი, არსებობს ეგრეთ წოდებული დაკვირვების პერიოდი, როცა  ექიმები ნერვს აღდგენის საშუალებას აძლევენ. 
მიშელ:
და ამ დროს კბილი უნდა დაიფაროს კერამიკის გვირგვინით.  

ვერონიკ:
ყოველ  შემთხვევაში, თვრამეტ წლამდე პროთეზის ჩადგმა არ შიძლება.
მიშელ:
ნამდვილად არა.

ვერონიკ:
საბოლოო პროთეზის ჩადგმა შესაძლებელია მხოლოდ მაშინ, როცა ზრდა დასრულებულია.

ანეტ:
რა თქმა უნდა. იმედი მაქვს... იმედი მაქვს რომ ყველაფერი კარგად ჩაივლის.

ვერონიკ:
იმედი ვიქონიოთ.

უხეხული სიჩუმე
ანეტ:
რა მშვენიერი ტიტებია.

ვერონიკ:
მუტონ-დუვერნეს ბაზარში ვიყიდეთ, აი, სულ ბოლოს რომ დგას იმ მეყვავილესთან.  
ანეტ:
მართლა?!
ვერონიკ:
ყოველ დილით პირდაპირ ჰოლანდიიდან ჩამოსდის ყვავილები, ერთი ორმოცდაათცალიანი თაიგული ათი ევრო ღირს.
ანეტ: 
მართლა! 

ვერონიკ:
აუცილებლად მიაკითხეთ, სულ ბოლოში დგას.
ანეტ:
დიახ, დიახ, აუცილებლად.
ვერონიკ:
იცით, არ უნდოდა ფერდინანდის დასმენა.
მიშელი:
არა, ნამდვილად არ უნდოდა.

ვერონიკ:
ძალიან შთმბეჭდავია როცა უყურებ ბავშვს, რომელსაც სახე აღარა აქვს, აღარც კბილები აქვს და დუმს.
ანეტ:
წარმომიდგენია.

მიშელ:
ამხანაგებთანაც არ უნდოდა ჩამშვები გამსულიყო, სამართლიანობა მოითხოვს ვერონიკ, უბრალოდ „კაცობდა“. 
ვერონიკ:
რა თქმა უნდა, მაგრამ „კაცობასაც“ ხომ სიმამაცე სჭირდება.
ანეტ:
ბუნებრივია... და მაშინ რანაირად? მინდა გკითხოთ, აბა როგორ იპოვეთ  ფერდინანდი?...
ვერონიკ:
ბრუნოს ავუხსენით, რომ იმ ბიჭს ხელის დაფარებით კარგ  სამსახურს ვერ გაუწევდა.

მიშელ:
ვუთხარით, რომ თუ ეს ბავშვი ფიქრობს, რომ სხვების ცემა დაუსჯელად შეუძლია, მაშინ არასოდეს გაჩერდება. 

ვერონიკ:
ვუთხარით, ჩვენ რომ ამ ბიჭის მშობლები ვყოფილიყავით აუცილებლად გვენდომებოდა ყველაფერი გვცოდნოდა. 
ანეტ:
რა თქმა უნდა.

ალენ:
დიახ... (მისი მობილური ვიბრირებს)  მომიტევეთ... (გვერდით გადის; ლაპარაკის დროს ჯიბიდან გაზეთს იღებს)... დიახ მორის, გმადლობ რომ გადმორეკე. კარგი, ამ დილის „Les Echos”  წაგიკითხავთ...: „ბრიტანულ ჟურნალ „Lancet” გამოქვეყნებული კვლევისა და საფრანგეთის ტელევიზიის გუშინდელი გადაცემის თანახმად, ორმა ავსტრალიელმა მკვლევარმა აღმოაჩინა, რომ წნევის დამწევი მედიკამენტი „ანტრილი“, მწარმოებელი  „ვერენც-ფარმა“ იწვევს ნევროლოგიურ უკუჩვენებებს, კერძოდ, სმენის დაქვეითებიდან დაწყებული ატაქსიით დამთავრებული“... კი მაგრამ მედია მონიტორინგზე პასუხს არავინ არგებს თქვენთან? ... სწორედაც, რომ არ გვაწყობს, დიახ... მით უფრო, რომ აქციონერთა გენერალური შეკრებაა ორ კვირაში... თქვენი დაზღვევა ლიტიგაციას თუ ფარავს?  ოკ... და, მორის, მორის, სთხოვეთ მანდ თქვენს კომუნიკაციის დირექტორს, გაარკვიოს სადმე სხვაგანაც ხომ არ გაკეთდა მსგავსი განცხადებები...  გადმომირეკეთ... (თიშავს)... მაპატიეთ.

მიშელ:
თქვენ ბრძანდებით....

ალენი:
ადვოკატი ვარ.
ანეტ:
თქვენ?
მიშელ:
მე საბითუმო კომპანია მაქვს, საოჯახო საქონლით ვვაჭრობთ. ვერონიკი მწერალია, და ნახევარ განაკვეთზე მუშაობს გამომცემლობაში, ხელოვნებასა და ისტორიაზე წერს.  
ანეტ:
მწერალი?

ვერონიკ:
დიახ, დიახ, ჩემი მოკრძალებული წვლილი შევიტანე ნაშრომში საბეური ცივილიზაციის ისტორიაზე, რომელიც ეხებოდა კონფლიქტს ეთიოპიასა და ერითრეს შორის. მალე, იანვარში გამოვცემ წიგნს დარფურის ტრაგედიის შესახებ.  

ანეტ:
თქვენ აფრიკის სპეციალისტი ბრძანდებით.

ვერონიკ:
არა, ცოტათი გატაცებული ვარ მსოფლიოს ამ ნაწილით.
ანეტ:
შვილები კიდევ გყავთ?
ვერონიკ:
ბრუნოს ერთი და ყავს, 9 წლის, კამილი. რომელიც ძალიან გაბრაზებულია მამამისზე, რადგან მან წუხელ მისი ზაზუნა გადააგდო.
ანეტ: 
ზაზუნა გადააგდეთ?

მიშელ:
დიახ, გადავაგდე, მთელი ღამე საშინლად ხმაურობდა... დღისით არხეინად ეძინა... და ღამე.... გაუთავებელი რაკარუკი... დატანჯა ბრუნო, ბავშვი ისედაც გაღიზიანებული იყო და ახლა კიდევ ეს ვირთხა... მეც, ვაღიარებ, დიდი ხანია მინდოდა მისი თავიდან მოშორება. ბოლოს გადავწყვიტე, ავიყვანე და ქუჩაში გავსვი. მეგონა ამ ცხოველებს სანიაღვრეები და თხრილები უყვარდათ, თურმე სულაც არა, ტროტუარზე გაშეშდა. ისინი არც შინაური ცხოველები არიან და არც გარეული. არ ვიცი სად არის მათი ბუნებრივი გარემო, მინდორში? იქაც უბედურები იქნებიან.
ანეტ:
გარეთ დატოვეთ?

ვერონიკ:
გარეთ დატოვა და კამისლ უმტკიცებდა გაიქცაო. თუმცა ვერ დააჯერა.
ალენი:
ამ დილით, აღარ გადხვდათ იქ?
მიშელ:
გაუჩინარდა.

ვერონიკ:
და თქვენ, რომელ სფეროში მუშაობთ?

ანეტ:
მე მრჩეველი გახლავართ მემკვიდრეობის საკითხებში. 

ვერონიკ:
შეგვიძლია იმედი ვიქონიოთ, რომ...  მომიტევეთ ასე პირდაპირ რომ გეკითხებოთ, ფერდინანდი მოუბოდიშებს ბრუნოს?

ალენ:
კარგია თუ ვილაპარაკებთ ამაზე.

ანეტ:
აუცილებლად უნდა მოუბოდიშოს, ალენ. უნდა უთხრას რომ ძალიან წუხს.

ალენ:
რა თქმა უნდა, მართალია.
ვერონიკ:
წუხს კი ამაზე?

ალენ:
შეგნებული აქვს თავისი საქციელი, უბრალოდ ვერ გაითვალისწინა შედეგები... რაც ამ საქციელს მოყვებოდა. მხოლოდ თორმეტი წლისაა.

ვერონიკ:
თორმეტი წლის ასაკში პატარა აღარ ხარ!
მიშელ:
მაგრამ არც დიდი ხარ! არაფერი შემოგთავაზეთ, ყავა, ჩაი, კიდევ დაგვრჩა ხილის ნამცხვარი ვერო? გასაოცარი ნამცხვარია!
ალენ:
ერთ ფინჯან მაგარ ყავას სიმოვნებით დავლევდი.

ანეტ:
ერთი ჭიქა წყალი, თუ შეიძლება.

მიშელი:
(ვერონიკს რომელიც გასვლას აპირებს)  ერთი ესპრესო ჩემთვისაც წამოიღე ძვირფასო, და ნამცხვარი არ დაგავიწყდეს. (მცირე ხნის შემდეგ) ყოველთვის ვამბობ, ჩვენ, ადამიანები თიხის გუნდები ვართ, და მუდამ იმის ცდაში უნდა ვიყოთ, რამე გამოვძერწოთ ჩვენგან. თუმცა, საბოლოო ფორმა შესაძლოა მხოლო ბოლოს მივიღოთ.  
ანეტ:
მმმ

მიშელ:
ნამცხვარი უნდა გასინჯოთ. კარგი ნამცხვრის გაკეთება სულაც არ არის ადვილი.

ანეტ:
გეთანხმებით.

ალენ: 
თქვენ რას ყიდით?

მიშელ:
ავეჯის რკინა-კავეულს. საკეტებს, კარის სახელურებს, სარჩილავ მასალებს და საოჯახო ნივთებს, ქვაბებს, ტაფებს... 

ალენ:
და მაგას ყიდულობს ვინმე?

მიშელ:
იცით, აღმაფრენის წლები არასოდეს გვქონია, თან დავიწყეთ თუ არა კრისიზიც დაიწყო. მაგრამ თუ არ დაიზარებ და ყოველ დღე ამ კატალოგს ათრევ, რამე გამოვა. რაც მთავარია სეზონზე დამოკიდებული არ ხარ, ტექსტილით ვაჭრობის მსგავსად. თუმცა საშობაოდ განსაკუთრებით კარგად გვეყიდება საპაშტეტე ჯამები.
ალენ:
გასაგებია...

ანეტ:
გაშეშებული ზაზუნა რომ დაინახეთ, უკან რატომ არ წამოიყვანეთ.
მიშელ:
ხელის ხლება არ შემიძლია.
ანეტ:
ტროტუარზე თქვენ არ დასვით?!

მიშელ:
თავისივე ყუთით გავიყვანე  და გადავაბრუნე. ამ ცხოველებს ვერ ვეხები.
ვერონიკს ლანგრით შემოაქვს სასმელი და ნამცხვარი
ვერონიკ:
ვის გაუგია ნამცხვრის მაცივარში შენახვა. მონიკი ყველაფერს მაცივარში დებს, ვერაფერი მოვუხერხე.


რა გითხრათ ფერდინანდმა? შაქარი?

ალენ:
არა, არა, ნამცხვარი რისია?

ვერონიკ:
ვაშლის და მსხლის.

ანეტ:
ვაშლის და მსხლის?
ვერონიკ:
ჩემი რეცეპტია (ნამცვარს ჭრის და სტუმრებს უმასპინძლდება) ეტყობა, ძალიან ცივია, ვწუხვარ.

ანეტ:
ვაშლი და მსხალი ერთად? პირველად ვსინჯავ.

ვერონიკ:
ვაშლი და მსხალი კლასიკურია რეცეპტია, მაგრამ ერთი საიდუმლო არსებობს.
ანეტ:
მართლა?

ვერონიკ:
ვაშლი უფრო მწიფე უნდა იყოს უფრო ვიდრე მსხალი. რადგან მსხალი უფრო ადრე იხარშება ვიდრე ვაშლი.

ანეტ:
აჰა?!
მიშელ:
თუმცა, ნამდვილ საიდუმლოს ჯერ არ გიმხელთ.

ვერონკ:
დააცადე გასინჯონ.
ალან:
უგემრიელესია, ძალიან კარგია.

ანეტ:
ძალიან ნოყიერია.
ვერონიკ:
... თაფლიანი და სუნელებიანი პურის ნამცეცები!

ანეტ:
ბრავო!
ვერონიკ:
პიკარდიული ნამცხვრის ინგრედიენტია. გამოგიტყდებით, ჩემი დედამთილისაგან ვისწავლე.

ალენ:
თაფლიანი და სუნელებიანი პური, საოცრებაა... ჩვენი შეხვედრიდან, სხვა თუ არაფერი, ეს რეცეპტი მაინც დაგვრჩება. 

ვერონიკ:
აჯობებდა ამისათვის ჩემს ვაჟს ორი კბილი არ დაეკარგა.

ალენ:
რა თქმა უნდა, მეც ამას ვგულისხმობდი!

ანეტ:
ძალინ ცუდად გამოგივიდა ალენ.

ალენ:
რატომ ცუდად... (მობილური ვიბრირებს, ეკრანს უყურებს)... უნდა ავიღო... დიახ, მორის... აჰ, არა, არა, უარყოფა არ შეიძლება, ამით პოლემიკას პირიქით გავამწვავებთ. თუ იცოდით ამის შესახებ? ... მჰ, მჰ... რა არის ეს ნევროლოგიური მოშლილობა, რა არის ატაქსია?... ერთი სტანდარტული კურსიც იწვევს ასეთ უკუჩვენებას?... რამდენი ხანია ეს  იცით?... და ამ ხნის განმავლობაში არ... რამდენი იქნება ეს სასაქონლო ბრუნვაში?...აჰ, დიახ. გასაგებია... კარგი. (ტელეფონს თიშავს და მაშინვე კრეფს სხვა ნომერს, თან ნამცხვარს ღეჭავს).
ანეტ:
ალენ, იქნებ ცოტა ხანი ჩვენთვის მოგეცალა, გეთაყვა.

ალენ:
დიახ, დიახ მოვდივარ... (მობილურზე)  სერჟ!... ორი წელია იციან რისკების შესახებ... შიდა რეგულაციით კი, მაგრამ ფორმალურად არავითარი არასასურველი ეფექტი დაფიქსირებული არ არის.... არა, სიფრთხილის არავითარი ზომები, არავითარი დაზღვევა, არც ერთი სიტყვა წლიურ ანგარიშში... ბარბაცით სიარული, წონასწორობის პრობლემები, ერთი სიტყვით სულ მთვრალს გავხარ... (იცინის თანამოსაუბრესთან ერთად) ... სასაქონლო ბრუნვა, 150 მილიონი დოლარი... აბსოლუტური უარყოფა... იმ კრეტინს, გამოპასუხება უნდოდა. რა სისულელეა, პირიქით...  უნდა დამირეკოს...ოკ (თიშავს). დღეს საუზმისთვისაც კი ვერ მოვიცალე...
მიშელ:
მიირთვით, მიირთვით
ალენ:
გმადლობთ. მეტისმეტი მომივიდა. რაზე ვლაპარაკობდით?

ვერონიკ:
რომ უფრო სასიამოვნო იქნებოდა, ერთმანეთი სხვა სიტუაციაში გაგვეცნო.

ალენ:
აჰ, დიახ, რა თქმა უნდა. 


მაშ ეს ნამცხვარი დედათქვენმა გამოაცხო?
მიშელ:
დედაჩემის რეცეპტრია, მაგრამ ვერომ გამოაცხო.
ვერონიკ:
დედაშენი ვაშლს და მსხალს ერთმანეთში არ ურევს!

მიშელი:
არა, მართალია.
ვერონიკ:
მალე ოპერაცია უნდა გაიკეთოს, საბრალომ.

ანეტ:
მართლა? რისი?

ვერონიკ:
მუხლის.

მიშელ:
მექანიკური პროთეზი უნდა ჩაუდგან, მეტალისა და პლასტმასის და ახლა ის აწუხებს, რა მოუვა პროთეზს მისი კრემაციის შემდეგ. 

ვერონიკ:
რა ბოროტი ხარ, მიშელ.
მიშელ:
მამასთან გვერდით არ სურს დამორხონ, კრემაცია ნებავს და დედასთნ უნდა სამხრეთ საფრანგეთში. ის იქ სულ მარტოა. ზღვის პეიზაჟის მაცქერალი ორი ურნა. ჰა, ჰა!...

უხერხული სიცილი

ანეტ:
ვერ წარმოიდგენთ როგორი მადლიერები ვართ თქვენი დიდსულოვნების, ძალიან ვაფასებთ რომ ასე ცდლობთ ამ ამბის მოგვარებს... და არ ამწვავებთ.
ვერონიკ:
არა, მართლა, არ ღირს ამაზე ამდენი ლაპარაკი. 
მიშელ:
მართალია.
ანეტ:
არა, მართლა ვაფასებთ, რამდენი მშობელი შვილებს გამოსარჩლებული თავად იქცევა ბავშვურად. ბრუნოს რომ ჩაემტვრია ორი კბილი ფერდინანდისთვის არ ვიცი გვექნებოდა თუ არა მე და ალენს იგივე რეაქცია, ალბათ ვერ გამოვავლენდით ამხელა კაცთმოყვარეობას. 
მიშელ:
რა თქმა უნდა, გამოავლენდით!
ალენ:
ანეტი მართალია. თავს ვერ დავდებ.
მიშელ:
რა თქმა უნდა, რადგან ყველამ ძალიან კარგად ვიცით, რომ თავისუფლად შეიძლებოდა პირიქითაც მომხდარიყო.

უხერხლი სიჩუმე.
ვერონიკ:
და ფერდინანდი რას ამბობს? როგორ აფასებს ამ მდგომარეობას?
ანეტ:
ბევრს არაფერს, ვფიქრობ დაბნეულია.

ვერონიკ:
შეგნებული თუ აქვს, რომ ამხანაგი დაამახინჯა?
ალენ:
არა, არა. მას არა აქვს შეგნებული, რომ ამხანაგი დაამახინჯა.
ანეტ:
რატომ ამბობ ამას, ალენ? რა თქმა უნდა ფერდინანდს ყველაფერი ძალიან კარგად აქვს შეგნებული. 
ალენ:
მას შეგნებული აქვს, რომ მხეცივით მოიქცა, მაგრამ ამხანაგი რომ დაამახინჯა შეგნებული არა აქვს. 
ვერონიკ:
მართალია, თქვენ არ მოგწონთ ეს სიტყვა, მაგრამ სამწუხაროდ ეს ზუსტად ის სიტყვაა.
ალენ:
ჩემს ვაჟს თქვენი ვაჟი არ დაუმახინჯებია.

ვერონიკ:
თქვენმა ვაჟმა ჩვენი ვაჟი დაამახინჯა. მობრძანდით ჩვენთან ხუთ საათზე, და ნახავთ მის ტუჩსა და კბილებს.

მიშელ:
დროებით დაამახინჯა.

ალენ:
ტუჩი მალე მოურჩება, და კბილებს რაც შეეხება, თუ საჭირო გახდება საუკეთესო დანტისტთან მიყვანა, მზად ვარ მონაწილეობა მივიღო...

მიშელ:
სწორედ ამისთვის არსებობს დაზღვევა. მთავარია ბიჭები შევარიგოთ, რომ  მსგავსი შემთხვევები აღარ განმეორდეს.
ანეტ:
შევახვედროთ, პირისპირ.
მიშელ:
დიახ, მშვენიერია.

ვერონიკ:
ჩვენ არ დავესწროთ?
ალენ:
არ არის საჭირო ზედმეტი ჩარევა. თავად გაარჩიიონ ერთმანეთში, კაცურად. 
ანეტ:
რა სისულელეა, კაცურად ალენ, კაცურად?! და მაინც ვფიქრობ, ჩვენი დასწრება აუცილებელი არ არის. იქნებ აჯობებდა კიდეც პირისპირ ელაპარაკათ, არა?
ვერონიკ:
აზრს მოკლებულია იმაზე საუბარი, ჩვენ დავესწრებით თუ არა ამ შეხვედრას, საკითხავია ბავშვებს საერთოდ უნდათ თუ არა ლაპარაკი? სურთ თუ არა ამ ყველაფრის გარჩევა? 

მიშელ:
ბრუნოს სურს.

ვერონიკ:
ფერდინანდს?

ანეტ:
ვის აინტერესებს ფერდინანდის სურვილები.
ვერონიკ:
ჰო, მაგრამ ეს მისგან უნდა მოდიოდეს.

ანეტ:
ფერდინანდი ხულიგანივით მოიქცა, და არ გვაინტერესებს მისი აზრი.
ვერონიკ:
თუ ფერდინანდს ბრუნოსთან შეხვედრას აიძულებთ და ამას ის როგორც სასჯელის ნაირსახეობას ისე აღიქვამს, მაშინ არა მგონია ამ საუბარს რაიმე დადებითი შედეგი მოჰყვეს. 

ალენ:
ქალბატონო, ჩვენი ვაჟი  ველურია. სასაცილოა იმის იმედად ყოფნა რომ მასში სინანული გაიღვიძებს. კეთილი, ვწუხვარ, მაგრამ სამსახურში უნდა დავბრუნდე. ანეტ, შენ დარჩი, მერე მითხარი რას მოიფიქრებთ, ჩემგან მაინც არ არის ხეირი. ქალებს რატომღაც სჯერათ, რომ აუცილებელია კაცი, მამა, ვითომ მართლაც იყოს რაიმე ხეირი ჩვენგან. კაცი ზედმეტი ტვირთია, უსარგებლო ბალასტი. ოჰო, თქვენგან მიწის ზედა მეტროც ჩანს, რა უცნაურია!
ანეტ:
ძალიან მრცხვენია, მაგრამ ვერც მე დავრჩები... ჩემი ქმარი არასოდეს ყოფილა მამა.... საბავშვო ეტლით ვერ ნახავდით ბაღში მოსეირნეს. 

ვერონიკ:
სამწუხაროა. არადა რა საოცარი რამ არის ბავშვის გასეირნება. თან რა სწრაფად გადის ეს დრო?!.. არა მიშელ?! შენ ყოველთვის გიხაროდა ბავშვების მოვლა... სიამოვნებით სეირნობდა ბაღში საბავშვო ეტლით. 
მიშელ:
დიახ, ეტლით.
ვერონიკ:
მაშ, რა გადავწყვიტეთ?

ანეტ:
თუ გნებავთ, რვის ნახევრისთვის მოიყვანეთ ბრუნო დღეს ჩვენთან. 
ვერონიკ:
რვის ნახევარზე?... შენ რას ფიქრომ მიშელ?

მიშელ:
მე... თუ ნებას დამრთავთ...
ანეტ:
გისმენთ, თქვით.

მიშელ:
ალბათ უფრო ფერდინანდი უნდა მოვიდეს ჩევენთან, ვიდრე...
ვერონიკ:
დიახ, ვეთანხმები.
მიშელ:
ვფიქრობ, მსხვერპლმა არ უნდა იბორიალოს აქეთ-იქეთ. 
ვერონიკ:
მართალია.

ალენ:
პირადად მე რვის ნახევარზე ვერსად ვერ მოვალ.
ანეტ:
არც არაფერში გვჭირდები, შენგან ხომ მაინც არ არის ხეირი. 
ვერონიკ:
ალბათ მაინც აჯობებდა მამაც აქ ყოფილიყო. 
ალენ:
(მიბილური ვიბრირებს). კი ბატონო, მაგრამ ამ საღამოს ვერა, ალო?... ოფიციალურ ანგარიშში არა, რისკი ფორმალურად აღიარებული არ არის, არც მტკიცებულება არსებობს... (თიშავს)
ვერონიკ:
ხვალ?

ალენ:
ხვალ ჰააგაში ვარ.

ვერონიკ:
ჰააგაში მუშაობთ?

ალენ:
საერთაშორისო სისხლის სამართლის პალატაში მაქვს პროცესი.
ანეტ:
ბავშვები უნდა შერიგდნენ. მე მოვიყვან ფერდინანდს თქვენთან რვის ნახევარზე და დავტოვოთ მარტო, ილაპარაკონ. არა? სახეზე გატყობთ არ მეთანხმებით. 
ვერონიკ:
თუ ფერდინანდს არ ექნება გააზრებული თავისი პასუხისმგებლობა, მაშინ ერთმანეთს ძაღლებივით დაუწყებენ ყურებას და აი, ეს იქნება  ნამდვილი კატასტროფა.  

ალენ:
ამით რისი თქმა გსურთ ქალბატონო? რას ნიშნავს „თუ არ ექნება გააზრებული თავისი პასუხისმგებლობა“?

ვერონიკ:
იმედს ვიტოვებ თქვენი ვაჟი ველური არ არის.
ანეტ:
რა თქმა უნდა,  ჩემი შვილი ველური არ არის. 

ალენ:
არის.
ანეტ:
რას ბოდავ ალენ?! რა საჭიროა ამ სისულეების ლაპარაკი?
ალენ:
ველურია და მორჩა!
მიშელ:
რა გითხრათ, რითი ახსნა თავისი საქციელი?
ანეტ:
საეთოდ არ უნდა ამაზე ლაპარაკი.
ვერონიკ:
შეიძება არ უნდა, მაგრამ სავალდებულოა.
ალენ:
ქალბატონო ბევრი რამეა სავალდებულო, სავალდებულოა მოვიდეს, სავალდებულოა ილაპარაკოს, სავალდებულოა მოინანიოს, ვაღიარებ, რომ თქვენ  ბევრად უფრო კომპეტენტურები ბრძანდებით აღმზრდელობით ხელოვნებაში ვიდრე ჩვენ, პირობას გაძლევთ ძალისხმევას არ დავიშურებთ, რომ როგორმე დაგეწიოთ, მაგრამ ვიდრე და სანამ... გამოიჩინეთ გულმოწყალება.  

მიშელ:
საკამრისია, სისულელეა. ასე უაზროდ ნუ დავშორდებით ერთმანეთს.

ვერონიკ:
მე მხოლოდ ფერდინანდის ბედი მაღელვებს, მხოლოდ ფერდინანდის.   

ალენ:
რაღა თქმა უნდა.
ანეტ:
ცოტა ხანს კიდევ ჩამოვსხდეთ. 
მიშელ:
ყავა?

ალენ:
ყავა, კი ბატონო.
ანეტ:
მეც ასევე, გმადლობთ.

მიშელ:
იყავი ვერო, მე მოვიტან.

უხერხული სიჩუმე.

ანეტი ფრთხილად ათვალიერებს მაგიდაზე დადებული წიგნებს.

ანეტ:
როგორც ვხედავ მხატვრობის დიდი თაყვანისმცემელი ყოფილხართ.
ვერონიკ:
მხატვრობა და ფოტოგრაფია, რაღაც თვალსაზრისით, ჩემი საქმეა.

ანეტ:
ბეკონს ვაღმერთებ.
ვერონიკ:
დიახ, ბეკონი.

ანეტ:
(ფურცლავს)... სისასტიკე და სიდიადე. 

ვერონიკ:
ქაოსი. წონასწორობა.

ანეტ:
დიახ...

ვერონიკ:
ფერდინანდს აინტერესებს ხელოვნება?

ანეტ:
ნეტავ მეტად აინტერესებდეს... თქვენს შვილებს?

ვერონიკ:
ჩვენ ვცდილობთ. სხვა რა გზა გვაქვს, ხომ უნდა გამოვასწოროთ ჩვენი სასკოლო განათლების ხარვეზები.   
ანეტ:
რა თქმა უნდა...
ვერონიკ:
ვცდილობთ ბევრი იკითხონ. ვატარებთ კონცერტებზე, გამოფენებზე. ჩვენ ისევ ძველმოდურად გვწამს, რომ ხელოვნება აკეთილშობილებს ადამიანს. 

ანეტ:
მართალი ბრძანდებით...

მიშელს ყავა შემოაქვს.

მიშელ:
ეს ნამცხვარი ნამცხვარია თუ ტორტი? ეს სახუმარო ამბავი არ არის.  სამზარეულოში ჩავფიქრდი, რატომ არის ლინზერტორტი ტორტი? გადაიღეთ, გადაიღეთ, არ ღირს ამ ნაჭრის დატოვება. 

ვერონიკ:
ეს ნამცხვარი ნამცხვარია, მიუხედავად იმისა რომ ცომი არ ბრტყელდება, თუმცა მასში ხილია არეული.  

ალენ:
გეტყობათ შესანიშნავი მზარეული ბრძანდებით.

ვერონიკ:
ძალიან მიყვარს სამზარეულო. მზარეულობა უნდა გიყვარდეს. ჩემი ღრმა რწმენით, ტორტი მხოლოდ მაშინ არის ტორტი, თუ ის კლასიკური რეცეპტით არის დამზადებული. 

მიშელ:
და თქვენ, კიდევ გყავთ შვილი?
ალენ:
დიახ, ვაჟი მყავს პირველი ქორწინებიდან.

მიშელ:
მაინტერესებს, თუმცა რა მნიშვნელობა აქვს ამას, მაინც რა გახდა ჩხუბის მიზეზი? ბრუნოს სიტყვაც ვერ დავაცდენინეთ.  

ანეტ:
ბრუნომ ფერდინანდი არ მიიღო თავის ბანდაში.
ვერონიკ:
ბრუნოს ბანდა ყავს?
ალენ:
და „ჩამშვები“ უწოდა.

ვერონიკ:
შენ იცოდი რომ ბრუნოს ყავს ბანდა? 

მიშელ:
არა. რა მაგარია!
ვერონიკ:
რა არის მაგარი?!
მიშელ:
მეც მყავდა ბანდა
ალენ:
მეც.

ვერონიკ:
რას ნიშნავს ეს ბანდა? რას ნიშნავს ბანდის ყოლა?
მიშელ:
შემოიკრებ ხუთ-ექვს ბიჭს, რომელთაც უყვარხარ, და მზად არიან თავი გასწირონ შენთვის. როგორც „აივენჰოში“.

ალენ:
ზუსტად, როგორც „აივენჰოში“!

ვერონიკ:
რა „აივენჰო“, ვინ იცის დღეს „აივენჰო“?

ალენ:
ახლა სხვა ზნეობრივი გმირებ ჰყავთ, სპაიდემენი მაგალითად.

ვერონიკ:
აშკარაა ჩვენზე მეტი გცოდნიათ ამ საქმეზე. არც ისე ჩუმად ყოფილა ფერდინანდი, როგორც გინდოდათ რომ მოგვჩვენებოდა. ისიც საკითხავია, რატომ უწოდა ბრუნომ „ჩამშვები“?! არა, არა, რა სისულელეა, არ მაინტერესებს! სულ ცალ ფეხზე მკიდია! ამის გასარჩევად არ  შევკრებილვართ.
ანეტ:
არ ღირს ბავშვების ჩხუბში ჩარევა?!
ვერონიკ:
და ჩვენ ეს არ გვეხება. 
ანეტ:
არა.
ვერონიკ:
ჩვენ გვეხება ის, რაც სამწუხაროდ მოხდა, და მოხდა ძალადობის ფაქტი. 

მიშელ:
მეშვიდე კლასში, ჩემი ბანდა რომ მყავდა, დიდიე ლეგლუს ვეჩხუბე  ერთი-ერთზე და ვცემე, არადა, ჩემზე ბევრად დიდი იყო.
ვერონიკ:
რას მიედ-მოედები მიშელ? რა საერთო აქვს ამას ჩვენს საქმესთან? 
მიშელ:
გეთანხმები, საერთო არაფერი აქვს.  

ვერონიკ:
რა შუაშია ეგ შენი ერთი-ერთზე ჩხუბი, ბავშებს არ უჩხუბიათ.
მიშელ:
კი, კი, მართლი ხარ, უბრალოდ ბავშვობა გამახსენდა. 

ალენ:
რითი განსხვავდება ჩხუბისგან ის რაც მოხდა?!
ვერონიკ:
უკაცრავად ბატონო, მაგრამ ძალიან ბევრი რამით.
მიშელ:
არა, განსხვავება ნამდვილად დიდია.

ალენ:
და მაინც?
მიშელ:
მე და დიდიე ლეგლუს ორმხრივი შეთანხმება გვქონდა ჩხუბზე.  

ალენ:
ცხვირ-პირი მიულეწე?
მიშელ:
არც რამე დავაკელი.
ვერონიკ:
მორჩა, დავივიწყეთ ეს დიდიე ლეგლუ. შეიძლება ფერდინანდს მე ველაპარაკო?
ანეტ: 
დიახ, რა თქმა უნდა!

ვერონიკ:
თქვენი ნებართვის გარეშე არ მინდა ლაპარაკი. 

ანეტ:
რა თქმა უნდა, აბსოლუტურად გასაგებია. დაელაპარაკეთ. 

ალენ:
წარმატებას გისურვებთ.

ანეტ:
გეყოფა ალენ. რა მოგივიდა.
ალენ:
ქალბატონი შეპყრობილია...
ვერონიკ:
ვერონიკ. უმჯობესია ერთმანეთს მხოლოდ სახელებით მივმართოთ...
ალენ:
ვერონიკ, თქვენ აღმზრდელობითი სულისკვეთებით ხართ განმსჭვალული, რაც ფრიად დასაფასებელია...

ვერონიკ:
თუ არ გსურთ რომ ველაპარაკო, არ დაველაპარაკები.

ალენ:
პირიქით ქალბატონო, ელაპარაკეთ რამდენიც გინდათ.... წაუკითხეთ ადამიანის უფლებათა ქარტია. 
ვერონიკ:
არ მესმის, რატომ ხართ ასეთი გულგრილი ამ ყველაფრის მიმართ.
ალენ:
ქალბატონო...

მიშელ:
ვერონიკ.

ალენ:
ვერონიკ, შეუძლებელია ამაზე მეტად გულმხურვალე ვიყო, ჩემმა ვაჟმა ბავშვი დაასახიჩრა ...

ვერონიკ:
განზრახ.

ალენ:
აი, ამგვარი შენიშვნები ძალიან მაღიზიანებს. ცხადია განზრახ.

ვერონიკ:
მაგრამ, სწორედ ამაშია სხვაობა.
ალენ:
სხვაობა რასა და რას შორის? რა საკითხზე ვმსჯელობთ ახლა? ჩვენმა ვაჟმა აიღო ჯოხი და ჩაარტყა თქვენსას. აი, ამიტომ ვართ აქ, არა?

ანეტ:
აზრი არა აქვს.
მიშელ:
გეთანხმებით, ამგვარ კამათს არავითარი აზრი არა აქვს.
ალენ:
რატომ ცდილობთ ჩააკვეხოთ ეს სიტყვა, „განზრახ“? რისი თქმა გინდათ ამით?
ანეტ:
მომისმინეთ, მეტად რთულ მდგომარეობაში აღმოვჩნდით. ჩემი მეუღლე ათასი სხვა პრობლემის გამო არის შეწუხებული. მოდით მე მოვალ ამ საღამოს ფერდინანდთან ერთად და ყველაფერი თავისით როგორმე მოგვარდება. 

ალენ:
სულაც არა ვარ შეწუხებული
ანეტ:
სამაგიეროდ მე ვარ.
მიშელ:
წუხილის მიზეზი ნამდვილად არ გვაქვს...
ანეტ:
როგორ არა გავქვს?!
ალენ:
(ბომილური ვიბრირებს)... არავითარი განცხადება არ გააკეთოთ... არავითარი კომენტარი... არა, ბრუნვიდან ამოღება არ შეიძლება, ამოიღებთ და პასუხისმგებლობაც დაგეკისრებათ... „ანტრილის“ ბრუნვიდან ამოღება პასუხისმგებლობის აღიარებას ნიშნავს. წლიურ ანგარიშში არაფერი გაქვთ ნახსენები! თუ გინდათ რომ ოფიციალური დოკუმენტის გაყალბებისთვის ორ კვირაში გაგაპანღურონ, მაშინ კი ბატონო, ამოიღეთ გაყიდვიდან...
ვერონიკ:
ვის თამაშობდა ფერდინანდი გასულ წელს სკოლის ზეიმზე? ბატონ ...
ანეტ:
ბატონ პურსონიაკს.

ვერონიკ:
აჰა, ბატონი პურსონიაკი.

ალენ:
დაზარალებულებს აქციონერთა კრების მერე მივხედოთ მორის... კრების შემდეგ დავაკვირდეთ აქციების ფასს...
ვერონიკ:
ძალიან საყვარელი იყო.

ანეტ:
დიახ...

ალენ:
დიდი ამბავი თუ ორი-სამი ავადმყოფი ბარბაცით დადის, მხოლოდ ამის გამო ხომ არ ამოიღებ მედიკამენტს ბრუნვიდან... ჯერ-ჯერობით არავითარი განცხადება არ გააკეთოთ ... დიახ. დროებით... (თიშავს და ურეკავს თავის თანამშრომელს)
ვერონიკ:
კარგად მახსოვს ბარონი პურსონიაკის როლში, შენც ხომ გახსოვს მიშელ?

მიშელ:
დიახ, დიახ...

ვერონიკ:
ქალის ტანსაცმელში გადაცმული, ძალიან სასაცილო იყო.

ანეტ:
დიახ...

ალენ:
(თანამშრომელს)...  მორისი გიჟს გავს, ჟურნალისტებმა ერთ ადგილას ცეცხლი შეუნთეს, საპასუხო განცხადება უნდა მოამზადო, არავითარ შემთხვევაში არ უნდა იყოს თავდაცვითი, პირიქით, შეტევაზე გადადით, „ვერენც-ფარმა“ აქციონერთა შეკრებამდე ორი კვირით ადრე დესტაბილიზაციის მცდელობის მსხვერპლია, საიდან მოვიდა ეს კვლევა, რაღა კრებამდე ორი კვირით ადრე უნდა ჩამოვარდნილიყო ციდან და ასე შემდეგ. სიტყვა არ დაძრათ ჯანმრთელობის პრობლემებზე, მხოლოდ ერთი შეკითხვა დასვით: ვინ დგას ამ კვლევის უკან?... კარგი (თიშავს)
ხანმოკლე უხერხული სიჩუმე

მიშელ:
გაგაგიჟებენ ეს ფარმაცევტული ფირმები. მარტო მოგება ადარდებთ. მოგება, მოგება, მოგება...  

ალენ:
თქვენ არავინ გაიძულებთ ჩემი საუბარი ისმინოთ. 
მიშელ:
არც თქვენ გაიძულებთ ვინმე ჩემი თანდასწრებით ისაუბროთ.    

ალენ.
გარწმუნებთ იძულებული ვარ აქ ვილაპარაკო, ჩემი ნების გარეშე.
მიშელ:
არც კი სცხვენიათ, ისე გტენიან ამ თავის ნაგავს. 

ალენ:
მედიცინაში, ყოველი წინ გადადგმული ნაბიჯი გარკვეულ რისკებს უკავშირდება.
მიშელ:
ეგ მე მშვენივრად მესმის. მაგრამ, მაინც ვფიქრობ რომ უცნაური სამსახური გაქვთ.

ალენ:
ანუ?
ვერონიკ:
რა ჩვენი საქმეა, მიშელ.

მიშელ:
მეტად უცნაური სამსახური გაქვთ.
ალენ:
და, თავად როგორი სამსახური გაქვთ?
მიშელ:
მე ჩვეულებრივი სამსახური მაქვს.
ალენ:
და რა არის ეს ჩვეულებრივი სამსახური?
მიშელ:
ხომ მოგახსენეთ, ქვაბებს ვყიდი. 
ალენ: 
და კარის სახელურებს.

მიშელ:
კიდევ ტუალეტის მექანიზმებს და ბევრ რამეს.

ალენ:
აჰა, ტუალეტის მექანიზმები. რა საინტერესოა.
ანეტ:
ალენ.

ალენ:
მართლა ძალიან საინტერესოა. ტუალეტების მექანიზმები მართლაც ძალიან მაინტერესებს.

მიშელ:
ვითომ რატომაც არა?!
ალენ:
რამდენი სახეობა არსებობს?
მიშელ:
ორი, დასაჭერი და მოსაქაჩი.
ალენ:
ნუთუ?!
მიშელ:
წყლის მიწოდებაზეა დამოკიდებული.
ალენ:
რა თქმა უნდა.
მიშელ:
წყალი შეიძლება მიეწოდებოდეს ზემოდან ქვემოთ ან ქვემოდან ზემოთ. 
ალენ:
მერე...
მიშელ:
შემიძლია ჩემი ერთ-ერთი მომმარაგებელი გაგაცნოთ, ამ საქმეში ჩემზე უკეთ ერკვევა, თუმცა ამისათვის სენ-დენის-ლა პლენში მოგიწევთ წასვლა.

ალენ:
თქვენც მეტისმეტად კომპეტენტური ჩანხართ ამ საქმეში.

ვერონიკ:
აპირებთ თუ არა ფერდინანდის რაიმე ფორმით დასჯას? კანალიზაციასა და სანიტარულ ტექნიკაზე საუბარს უფრო შესაფერის ვითარებაში გააგრძელეთ.
ანეტ:
რაღაც კარგად ვერ ვარ.

ვერონიკ:
რა დაგემართათ?
ალენ:
ჰო, გაფითრებული ხარ ძვირფასო.

მიშელ:
მართალია, ფერი დაკარგეთ.
ანეტ:
გული მერევა.

ვერონიკ:
გული გერევათ?... „პრიმპერანი“ მაქვს...

ანეტ:
არ არის საჭირო... გადამივლის...

ვერონიკ:
სხვა რა მოგიხდებათ?... კოლა. კოლა ძალიან შველის (მაშინვე მის მოსატანად გადის)

ანეტ:
გადამივლის...

მიშელ:
ცოტა გაიარე-გამოიარეთ. რამდენიმე ნაბიჯი გადადგით.

რამდენიმე ნაბიჯი გადადგა.

ვერონიკმა კოკა-კოლა მოიტანა.

ანეტ:
თქვენ ფიქრობთ?...

ვერონიკ:
დალიეთ, დალიეთ, პატარა ყლუპებით.

ანეტ:
გმადლობთ.

ალენ:
(ფარულად რეკავს სამსახურში)... სერჟთან გადამრთეთ თუ შეიძლება... აჰა, კარგი... დამირეკოს, დამირეკოს სასწრაფოდ... (თიშავს) კოკა უხდება? კოკა ხომ უფრო აშლილობას შველის?

ვერონიკ:
არა მხოლოდ. (ანეტს) უკეთ ხარ?

ანეტ:
დიახ, ბევრად... ქალბატონო, თუ ჩვენი შვილის დამოძღვრა მოგვინდება, ამას ჩვენებურად გავაკეთებთ, არ ვართ ვალდებული ვინმეს ანგარიში ჩავაბაროთ.
მიშელ:
აბსოლუტურად.
ვერონიკ:
რას ნიშნავს „აბსოლუტურად“ მიშელ?

მიშელ:
რაც უნდათ ის უქნან თავიანთ ვაჟს, მათი უფლებაა.
ვერონიკ:
არა მგონია.
მიშელ:
რა „არა გგონია“ ვერო?

ვერონიკ:
ის რომ მათი უფლებაა.
ალენ:
ნუთუ, იქნებ აგვიხსნათ (მობილური ვიბრირებს). აჰ, უკაცრავად... (თანამშრომელს) მშვენიერია... არ დაგავიწყდეთ, დადასტურებული არაფერი არ არის, არ არსებობს არავითარი მტკიცებულება... ყურადღებით იყავით, არაფერი აურიოთ, თორემ ორ კვირაში მორისიც გავარდება და მასთან ერთად ჩვენც.
ანეტ:
საკმარისია ალენ! გეყოფა მობილურზე ლაპარაკი და იქნებ მოგვაქციო ყურადღება! ჯანდაბა!
ალენ:
დიახ... დამირეკე და წამიკითხე (თიშავს) რა გაყვირებს, გაგიჟდი? სერჟმა ყველაფერი გაიგონა!

ანეტ:
ძალიანაც კარგი! ჭკუიდან გადამიყვანა მაგ მობილურმა... წარა-მარა...
ალენ:
მომისმინე ანეტ, ისედაც ბევრი დაგითმე აქ რომ წამოგყევი...
ვერონიკ:
გასაოცარია...
ანეტ:
გული მერევა. 

ალენ:
არა, არ გერევა. 

ანეტ:
დიახაც, მერევა...
მიშელ:
ტუალეტში ხომ არ გახვიდოდით? 
ანეტ:
(ალენს). არავინ გაძალებს აქ ყოფნას...
ვერონიკ:
ნამდვილად არავინ აძალებს...
ანეტ:
თავბრუ მეხვევა...
ალენ:
ერთ წერტილს უყურე. ერთ წერტილს უყურე ვუ-ვუ
ანეტ:
მომშორდი, თავი დამანებე.
ვერონიკ:
აჯობებს ტუალეტში გაიყვანოთ.
ალენ:
ტუალეტში წადი. თუ გული გერევა წადი ტუალეტში. 

მიშელ:
„პრიმპერანი“ მიეცით.

ალენ:
ნამცხვრის ბრალი ხომ არ იქნება?

ვერონიკ:
არა, გუშინდელია.

ანეტ:
(ალენს) ნუ მეხები!...

ალენ:
დამშვიდდი ვუ-ვუ.
მიშელ:
გეთაყვა, ასე რატომ აღელდით არაფრის გამო!

ანეტ:
ჩემს ქმარს რომ ჰკითხოთ, ყველაფერი რაც სახლს, სკოლას, ბაღს ეხება მხოლოდ ჩემი საზრუნავია! 

ალენი:
სულაც არა!

ანეტ:
დიახც და მშვენივრად მესმის შენი, ეს ყველაფერი სიკვდილია, სიკვდილი.
ვერონიკ:
რას აჩენთ მაშინ ბავშვებს თუკი სიკვდილია?

მიშელ:
ალბათ ფერდინადნი გრძნობს თქვენს გულგრილობას.
ანეტ:
რა  გულგრილობას?

მიშელ:
თქვენ არ თქვით...

ანეტს საშინლად აღებინებს.
ამაზრზენი და შემაძრწუნებელი ჭავლი ალენსაც შეესხა.

მაგიდაზე დალაგებული წიგნები ერთიანად დაისვარა.

მიშელ:
ჯამი მოიტანე, ჯამი მოიტანე!
ვერონიკი ჯამის მოსატანად გარბის. ამ დროს, მიშელი ლანგარს უწვდის ყოველი შემთვევისათვის.

ანეტს ისევ აქვს გულისრევის სპაზმი, მაგრამ არაფერი ამოსდის.

ალენ:
ტუალეტში უნდა წასულიყავი ვუ-ვუ, რა საშინელებაა!

მიშელ:
რაც მართალია, მართალია, კოსტუმი ნამდვიად შეგიმკოთ.
ვერონიკი ძალიან მალე ბრუნდება პატარა ჯამით და ჩვრით.

ჯამს ანეტს აძლევს.
ვერონიკ:
შეუძლებელია ეს ნამცხვრის ბრალი იყოს, გამორიცხულია.

მიშელ:
არა, ნამცხვრის ბრალი არ არის, ნერვების ბრალია. ნერვების.

ვერონიკ:
(ალენს) აბაზანაში გაიწმინდეთ! ვაიმე, ჩემი „კოკოშკა“! ღმერთო ჩემო!
ანეტს აღებინებს, ამჯერად ჯამში.

მიშელ:
მიეცი „პრიმპერანი“.

ვეროიკ:
ახლა რა აზრი აქვს, შიგნით ვერაფერს იკავებს.
ალენ:
სად არის სააბაზანო?

ვერონიკ:
გაგაცილებთ
ვერონიკი და ალენი გადიან.

მიშელ:
ნერვებია. ნერვული შეტევაა. მიუხედავად იმისა გინდათ ეს თქვენ თუ არა მაინც დედა ხართ ანეტ. მე მესმის რომ ღელავთ.

ანეტ:
მმმ

მიშელ:
სულ ამას ვიმეორებ, ვერ მოერევი იმას რაც აქეთ გერევა....
ანეტ
მმმ...

მიშელ:
მე სუსტი კისერი მაქვს, კისრის მალების სპაზმი მემართება ხოლმე.  

ანეტ:
მმმ..  (მსუბუქად აღებინებს)
ვერონიკ:
(ბრუნდება ჯამით და მასში ჩადებული ღრუბლით) „კოკოშკას“ რა ვუყოთ?

მიშელ:
„სუფთა კაცით“ გავწმინდოთ... მაგრამ როგორ გავაშროთ... ან წყლით ჩამორეცხე და სუნამო დაასხი.
ვერონიკ:
სუნამო?

მიშელ:
ჩემი „კუროსი“ დასხი, მე მაინც არ ვხმარობ.
ვერონიკ:
დაიპურჭნება.
მიშელ:
ცოტა თმის საშრობით გადავუაროთ და მერე წიგნებით დავპრესოთ. ან გავაუთოოთ როგორც ფული.
ვერონიკ:
ღმერთო ჩემო!
ანეტ:
ახალს გიყიდით...

ვერონიკ:
არ იშოვება, დიდი ხანია ამოიყიდა...
ანეტ:
ძალიან ვწუხვარ...

მიშელ:
ვუშველით, მე მივხედავ ვერო.
ზიზღით აწვდის წყლიან და ღრუბლიან ჯამს.

მიშელი იწყებს წიგნის წმენდას.

ვერონიკ:
ლონდონის 53 წლის ექსპოზიციის კატალოგის ხელახალი გამოცემაა, 20 წლის წინ დაიბეჭდა.
მიშელ:
თმის საშრობი და „კუროსი“ მოიტანე. პირსახოცების კარადაშია.

ვერონიკ:
აბაზანაში მისი ქმარია. 

მიშელ:
ჩახდილი ხომ არ იქნება! (ვერონიკი გადის, მიშელი წმენდს)... რაც ყველაზე ცუდი იყო მოვაცილე. ცოტაღა დარჩა, „დოლგანებზე“... ახლავე მოვალ.

ჭუჭყიანი ჯამი გააქვს.

ვერონიკი და მიშელი თითქმის ერთდროულად ბრუნდებიან.

ვერონიკს სუნამო მოაქვს, მიშელს  - ჯამი სუფთა წყლით.

მიშელმა წმენდა დაასრულა.
ვერონიკ:
(ანეტს) უკეთ ხართ?

ანეტ:
დიახ...

ვერონიკ:
დავასხა?

მიშელ:
თმის საშრობი სად არის?

ვერონიკ:
თვითონ გამოიტანს, რომ მორჩება. 

მიშელ:
დაველოდოთ, „კუროსი“ბოლოს უნდა დავასხათ.

ანეტ:
შეიძლება აბაზანით მეც ვისარგებლო?

ვერონიკ:
დიახ, დიახ, დიახ, დიახ. რა თქმა უნდა.

ანეტ:
არც კი ვიცი როგორ მოგიბოდიშოთ...

სტუმარს აცილებს და მაშინვე ბრუნდება.

ვერონიკ:
რა საშინელებაა, ნამდვილი კოშმარია!

მიშელ:
იმას ურჩევნია ნერვები აღარ მომიშალოს.
ვერონიკ:
ესეც რა აუტანელია
მიშელ:
იმას მაინც ვერ შეედრება.
ვერონიკ:
ყალბია. 
მიშელ:
ეს მაინც ნაკლებად მაღიზიანებს.
ვერონიკ:
ორივე აუტანელია. და შენ კიდევ მხარს უბამ (ტიტებს სუნამოს ასხამს)

მიშელ:
რა მხარს ვუბამ, საიდან მოიტანე?

ვერონიკ:
სულ აქეთ-იქეთ დახტი, ორივე მხარეს თამაშობ.
მიშელ:
რა სისულელეა.
ვერონიკ:
დიახაც. ჯერ შენი საგმირო ამბები მოგვიყევი, როგორი ბანდის მეთაური იყავი, მერე გამოუცხადე თქვენი ნებაა რაც გინდათ ის უქენითო თქვენს შვილს, არადა ის ხულიგანი საზოგადოებისათვის საშიშია, და თუ ბავშვი საზოგადოებისთვის საშიშია, ეს უკვე ყველას საქმეა, არ მჯერა.... წიგნებზე დამირწყია (სუნამოს ასხამს „კოკოშკას“)

მიშელ:
(აჩვენებს) „დოლგანებსაც“ მიასხი...

ვერონიკ:
თუ ხვდები რომ უნდა ამოასხა, წადი რა შესაფერის ადგილას. 
მიშელ:
...“ფუჟიტასაც“ დაასხი
ვერონიკ:
(ყველაფერზე სუნამოს ასხამს) რა საზიზღრობაა.
მიშელ:
ტუალეტების მექანიზმებზე კინაღამ ვიფეთქე. 

ვერონიკ:
ბრწყინვალე იყავი.

მიშელ:
ხომ კარგად ვუპასუხე, არა?

ვერონიკ:
შესანიშნავად. მომმარაგებელი ბრწყინველე იყო.
მიშელ:
ნაბიჭვარი! როგორ უძახდა?

ვერონიკ:
ვუ-ვუ
მიშელ:
ა, ჰო, ვუ-ვუ
ვერონიკ:
ვუ-ვუ (ორივე იცინის)

ალენ:
(ბრუნდება თმის საშრობით ხელში) დიახ, ვუ-ვუს ვეძახი.

ვერონიკ:
ოჰ... გვაპატიეთ ცუდად გამოგვივიდა... ზედმეტსახელები ყოველთვის სასაცილოა.  ან ჩვენ, როგორ ვეძახით ერთმანეთს? ამაზე ბევრად უარესია, არა?!
ალენ:
თმის საშრობი გინდოდათ, ჰო?
ვერონიკ:
გმადლობთ.

მიშელ:
გმადლობთ (საშრობი გამოართვა) ჩვენ ერთმანეთს დარჯიილინგს ვეძახით, როგორც ჩაის, მგონი ბევრად უფრო სასაცილოა. 
მიშელმა თმის საშრობი ჩართო და წიგნების გაშრობას შეუდგა.

ვერონიკი გულმოდგინედ ასწორებს სველ ფურცლებს.

მიშელ:
კარგად გაჭიმე, კარგად გაასწორე.
ვერონიკ:
(ცდილობს საშრობის ხმა გადაფაროს, თან ასწორებს)  როგორ არის საბრალო, უკეთ?

ალენ:
უკეთ.

ვერონიკ:
ძალიან ცუდი რეაქცია მქონდა, ძალიან მრცხვენია.

ალენ:
არაფერია.

ვერონიკ:
შევჭმე ამ ჩემი კატალოგით, მეტს აღარ ვახსენებ.

მიშელ:
გადაშალე. გაჭიმე, კარგად გაჭიმე.
ალენ:
გახევთ.
ვერონიკ:
მართალია... საკმარისია მიშელ, მშრალია. აბსურდულად ვეჯაჭვებით რაღაც სულელურ ნივთებს და გულის სიღრმეში არც კი ვიცით რატომ. 

მიშელი ხურავს კატალოგს და ზემოდან წიგნების პატარა კოშკს ადგამს.  

შემდეგ აშრობს „ფუჟიტას“, „დოლგანებს“ და სხვა წიგნებს.
მიშელ:
ესეც ასე! ახალივითაა. 


ვუ-ვუ ნიშნავს რამეს თუ ისე?
ალენ:
პაოლო კონტი მღერის „ვუ, ვუ, ვუ, ვუ“!
მიშელ:
აჰ, ვიცი, ვიცი! (მღერის) ვუ, ვუ, ვუ, ვუ!... ჰა! ჰა!... დარჯიილინგი „დარლინგის“ ვარიაციაა, ინდოეთში შევარქვი, საქორწილო მოგზაუობის დროს. რა სისულელეა, არა?!

ვერონიკ:
ხომ არ გავხედო?
მიშელ:
მიდი დარჯიილინგ.
ვერონიკ:
გავხედო?... (შემოდის ანეტი)... ო, ანეტ! ვწუხვარ... უკეთ ხართ?

ანეტ:
მგონი.

ალენ:
თუ დარწმუნებული არა ხარ, მაგიდიდან თავი შორს დაიჭირე.

ანეტ:
პირსახოცი ხელსაბანზე დავტოვე, ვერ მოვიფიქრე სად წამეღო.

ვერონიკ:
კარგი გიქნიათ.
ანეტ:
ყველაფერი გაგიწმენდიათ, ძალიან ვწუხვარ.

მიშელ:
არ ინერვიულოთ, უკვე ყველაფერი წესრიგშია.

ვერონიკ:
ანეტ, მაპატიეთ, საერთოდ არ მოგაქციეთ ყურადღება, გადავყევი ჩემს „კოკოშკას“.

ანეტ:
ამაზე ნუ იდარდებთ ვერონიკ.
ვერონიკ:
საშინელი რეაქცია მქონდა, სამარცხვინო.
ანეტ:
ეგ არაფერი... (ცოტა უხერხული სიჩუმის შემდეგ)... იცით, რაზე დავფიქრდი სააბაზანოში...

ვერონიკ:
გისმენთ?
ანეტ:
მგონი რაღაც ზერელედ... ანუ რისი თქმა მინდა...
მიშელ:
ბრძანეთ, გისმენთ ანეტ.

ანეტ:
შეურაცხყოფაც ერთგვარი თავდასხმაა.
მიშელ:
რა თქმა უდნა, არის.

ვერონიკ:
გააჩნია მიშელ.

მიშელ:
რა თქმა უნდა, გააჩნია.

ანეტ:
აქამდე ფერდინანდი თავს არავის დასხმია. უმიზეზოდ ხომ არ მოიქცეოდა ასე?! 

ალენ:
„ჩამშვები“ უწოდეს... (მობილური ვიბრირებს)... უკაცრავად!... (განზე გადის და ჟესტით უბოდიშებს გაბრაზებულ ანეტს)... დიახ... იმ შემთხვევაში თუ არ იქნება დაზარალებულთა განცხადებები. არ გვჭირდება დაზარალებულები, არ მინდა დაზარალებულთა გვერდით დაიბეჭდოს თქვენი კომენტარი!... აბსოლუტური უარყოფა და თუ საჭირო გახდა, შეუტიეთ გაზეთს... ფაქსით გამოგიგზავნით საპასუხო განცხადების ტექსტს მორის.  (თიშავს)... მეც რომ ვინმემ „ჩამშვები“ მიწოდოს, მეც გავღიზიანდები.  

მიშელ:
თუ არ დაიმსახურებთ, რა თქმა უნდა.
ალენ:
უკაცრავად?

მიშელ:
იმის თქმა მინდა, რომ ეს იქნებ დაიმსახურა.
ანეტ:
რა, ჩემი ვაჟი „ჩამშვებია“?

მიშელ:
რა სისულელეა, ვიხუმრე.

ანეტ:
საქმე საქმეზე თუ მივა არც თქვენია ნაკლები. 

მიშელ:
რას ნიშნავს არც ჩვენია ნაკლები?
ანეტ:
რას და, ხომ დაასმინა ფერდინანდი?
მიშელ:
სხვა გზა არ დავუტოვეთ!
ვერონიკ:
მიშელ, მგონი სრულიად დავშორდით თემას.

ანეტ:
რას ნიშნავს სხვა გზა არ დაუტოვეთ, ხომ დაასმინა ფერდინანდი?
ალენ:
ანეტ.
ანეტ:
რა ანეტ? (მიშელს) თქვენ ფიქრობთ რომ ჩემი ვაჟი „ჩამშვებია“?

მიშელ:
საერთოდ არაფერს არ ვფიქრობ.

ანეტ:
ძალიან კარგი, თუ საერთოდ არაფერს ფიქრობთ, საერთოდ ნურაფერს იტყვით. და ძალიან გთხოვთ შეეშვით მსგავს მინიშნებებს. 
ვერონიკ:
მოდით დავმშვიდდეთ ანეტ. მე და მიშელი ვცდილობთ გაწონასწორებული და თავშეკავებულები ვიყოთ...

ანეტ:
არც თუ ისე თავშეკავებულები.
ვერონიკ:
მართლა? რას გულისხმობთ?
ანეტ: 
ზედაპირულია ეგ თქვენი თავშეკავება.
ალენ:
ვუ-ვუ მართლა უნდა წავიდე...

ანეტ:
წადი, ლაჩარო! 
ალენ:
ანეტ, ახლა მე შეიძლება დავკარგო ჩემი ყველაზე მსხვილი კლიენტი, და ეს თქვენი თავმომწონე აღმზრდელობითი სისულელეები... 
ვერონიკ:
ჩემმა ვაჟმა ორი კბილი დაკარგა. ორი საკბეჩი კბილი.

ალენ:
დიახ, დიახ, მშვენივრად გავიგეთ უკვე.

ვერონიკ:
და ამ ორიდან ერთ-ერთი სამუდამოდ. 

ალენ:
ახალ კბილებს ჩავუსვამთ! უკეთესებს! ყურის დაფის აპკი ხომ არ გაუხეთქია, არა! 
ანეტ:
ჩვენ ვცდებით რომ არ ვითვალისწინებთ კონფლიქტის მიზეზს. 
ვერონიკ:
არავითარი მიზეზი არ არსებობს. ერთმა თორმეტი წლის ბავშვმა ჩაარტყა მეორეს. 
ალენ:
„ჯოხით შეიარაღებულმა“.
მიშელ:
ჩვენ ხომ ამოვიღეთ ეს სიტყვა.

ალენ:
იმიტომ ამოიღეთ, რომ ჩვენ გავაპროტესტეთ.
მიშელ:
ხომ მაგრამ, ამოვიღეთ ყოველგვარი პროტესტის გარეშე.
ალენ:
მხოლოდ იმისთვის ჩასმული სიტყვა, რომ  გამორიცხოს შეცდომა, სიცელქე და გამორიცხოს ბავშვობა.
ვერონიკ:
ასეთი ტონით საუბარს დიდხანს ვერ ავიტან.
ალენ:
მე და თქვენ ქალბატონო თავიდანვე ვერ ავიტანეთ ერთმანეთი. 
ვერონიკ:
არაფერია უფრო მეტად ამაზრზენი, როცა გადანაშაულებენ იმაში, რაც თავადაც შეცდომად მიგაჩნია. სიტყვა „შეიარაღებული“ შეუფერებელი იყო და  შევცვალეთ. თუმცა, თუ ამ სიტყვის ზუსტ განმარტებას ჩავუღრმავდებით მისი გამოყენება სულაც არ ყოფილა უადგილო. 
ანეტ:
ფერდინანდი შურაცხყვეს და მანაც უპასუხა. თუ თავს დამესხმიან, მეც თავს დავიცავ, მით უფრო თუ მარტო აღმოვჩნდები ბანდის პირისპირ.

მიშელ:
როგორც ჩანს რწყევამ ხასითზე მოგიყვანათ.

ანეტ:
აცნობიერებთ რა საზიზღრობას მეუბნებით?
მიშელ:
დარწმუნებული ვარ ოთხივე კეთილი ნების ადამიანები ვართ, ნუ დავკარგავთ ადამიანის სახეს ამ წვრილმანი უხერხულობებისა და უსარგებლო კამათის გამო? 
ვერონიკ:
ოჰ, მიშელ, საკმარისია! რაღას ველოდებით, თუ ზედაპირულია ეს ჩვენი თავშეკავება, რაღას ვიკავებთ თავს?! 

მიშელ:
არა, არა, ჩემს თავს უფელბას ვერ მივცემ ჩამითრიოს ამ მორევმა.
ალენ:
რა მორევმა?
მიშელ:
ამ სავალალო მორევმა, რომელშიც იმ ორმა პატარა ნაბიჭვარმა გადაგვიშვა! ესეც, ასე!
ალენ:
ვეჭვობ, ვერო არ იზიარებს თქვენს შეხედულებას. 
ვერონიკ:
ვერონიკ!

ალენ:
უკაცრავად.

ვერონიკ:
ბრუნო  ახლა ერთი პატარა ნაბიჭვარიც გახდა, არა? საბრალო! მეტის მოთმენა შეუძლებელია!

ალენ:
ძალიან კარგი, მართლა უნდა წავიდე, 
ანეტ:
მეც.
ვერონიკ:
მიბრძანდით, მიბრძანდით,  აღარ შემიძლია.
უიეების ტელეფონი რეკავს.

მიშელ:
ალო?... ჰო, დედა... არა, არა, მეგობრებთან ერთად ვართ, მაგრამ მითხარი. ...დიახ, გააკეთე რასაც ექიმი გეუბნება ... რა გამოგიწერა, „ანტრილი“?! მოიცადე, მოიცადე, დედა არ დაკიდო... (ალენს) „ანტრილი“ ის თქვენი ნაგავია, არა? დედაჩემი სვამს!...

ალენ:
ათასობით ადამიანი სვამს.

მიშელ:
ახლავე დაანებე მაგის სმას თავი. არ გესმის რას გეუბნები, დედა? ამ წამსვე... არ შემელეპარაკო.. მერე აგიხსნი... ექიმ პეროლოს გადაეცი, რომ მე აგიკრძალე მისი მიღება. ... წითელი რატომ? ... რომ დაგინახონ?... რა სისულელეა! კარგი, მერე დაგირეკავ. გკოცნი დედა, გადმოგირეკავ. (კიდებს)...  წითელი ყავარჯენი უქირავებია,  სატვირთომ არ გამიტანოსო, თითქოს ავტომაგისტრალზე სეირნობა მოუწევს მის მდგომარეობაში ღამით. „ანტრილი“ გამოუწერეს წნევისათვის.
ალენ:
თუ „ანტრილს“ სვამს და ყოჩაღად არის, მოწმედ წავიყვან. შარფი ხომ არ მეკეთა? აჰ, აი ისიც. 
მიშელ:
რა სამწუხაროა მაგ თქვენს ცინიზმს რომ ვერ გიფასებთ. ერთი პატარა სიმპტომიც რომ გამოავლინოს, ოდნავაც რომ წაიბორძიკოს, ყველა სასამართლოში გიჩივლებთ ერთდროულად.
ალენი:
მაინც არ აგვცდება.

მიშელ: 
იმედი მაქვს.
ანეტ:
ნახვამდის ქალბატონო...

ვერონიკ:
ეცადე რამდენიც გინდა, თავაზინობა დროის ფლანგვაა, გასუსტებს და განგაიარაღებს... 

ალენ:
წავედით აქედან ანეტ. დღეისათვის საკმარისია ქადაგებები და შეგონებები.

მიშელ:
მიბრძანდით, ბატონო, მაგრამ უნდა გითხართ, რომ თქვენთან შეხვედრამ ცხადყო... რა ქვია?... ფერდინანდის ქმედებას საკმაოდ ბევრი შემამსუბუქებელი გარემოება ჰქონია...
ანეტ:
ზაზუნას მკვლელო, ამას....
მიშელ:
მკვლელო?!
ანეტ:
დიახ.

მიშელ:
მე ვარ ზაზუნას მკვლელი?!
ანეტ:
დიახ. ყირაზე გადახვედით, რომ თავი დამნაშავედ გვეგრძნო, მაგრამ ეგ თქვენი ღირსება მაშინ გაქრა როცა ზაზუნას მკვლელობა გადაწყვიტეთ! 
მიშელ:
სულაც არ მომიკლავს ზაზუნა!

ანეტ:
უარესი, მიატოვეთ, შიშისაგან აკანკალებული მტრულ გარემოში დატოვეთ. საბრალო ზაზუნა ძაღლის ან ვირთხის შესაჭმელად გაიმეტეთ. 
ვერონიკ:
ეს მართალია! მართალია!

მიშელ:
რა არის მართალი!
ვერონიკ:
რა გინდა! მართალია. ამაზრზენია, რაც იმ საბრალოს შეიძლებოდა დამართნოდა.
მიშელ:
მეგონა ზაზუნას ვათავისუფლებდი და გაუხარდებოდა, მეგონა ბედნიერებისგან ფრთაშესხმული თავით გადაეშვებოდა სანიაღვრე არხში.
ვერონიკ:
თუმცა ასე არ მომხდარა!

ანეტ:
და თქვენ ის მიატოვეთ.
მიშელ;
ვერ ვეხები ამ ცხოველებს! ხელს ვერ ვკიდებს მთელს მაგათ მოდგმას,  მაგათი დედაც, და შენ ეს მშვენივრად იცი ვერო!

ვერონიკ:
მუროფობია აქვს, მღრღნელების შიში.
მიშელ:
დიახ. მეშინია მღრღნელების, მეზიზიღება რეპტილიები, ვერ ვიტან ვერაფერს, რაც მიზაწე დახოხავს. თემა ამოწურულია!
ალენ:
(ვერონიკს) და თქვენ რატომ არ გახვედით მის მოსაძებნად?

ვერონიკ:
იმიტომ, რომ არ ვიცოდი! დილით გვითხრა მე და ბავშვებს, ზაზუნა გაიპარაო. მაშინვე გავვარდი, იმ წამსვე, მთელი ქუჩა მოვიარე, სარდაფშიც ჩავედი.

მიშელ:
ვერონიკ, ნერვები მეშლება, რომ უეცრად ბრალდებულის სკამზე აღმოვჩნდი, ამ ზაზუნას გადამკიდე, რომლის თავგადასავალიც არ დაიზარე და ასე ხატოვნად აღგვიწერე. ეს ჩვენი პირადი საქმეა და ჩვენს გარდა არავის ეხება და არავითარი კავშრი არა აქვს დღევანდელ საქმესთან! და წარმოუდგენლად მიმაჩნია ჩემი მკვლელად შერაცხვა სახუთარ სახლში! 
ვერონიკ:
რა შუაშია აქ შენი სახლი?

მიშელ:
სახლი, რომლის კარიც გავაღე, რომლის კარიც,  შერიგების სურვილით აღვსილმა ფართედ გავუღე, იმათ ვინც წესით და რიგით, მადლობას უნდა მიხდიდეს მე ყველაფრისათვის. 
ალენ:
გასაოცარია, რა ოსტატურად იქებთ თავს.
ანეტ:
ნუთუ სულ არ  ნანობთ?

მიშელ:
არაფერსაც არ ვნანობ. ყოველთვის მეზიზღებოდა ის ცხოველი. და უბედნიერესი ვარ, რომ აქ აღარ არის.

ვერონიკ:
მიშელ ეს სასაცილოა.

მიშელ:
რა არის სასაცილო? შენც შეიშალე? ამათმა ვაჟმა ბრუნოს სახე აახია და მე ზაზუნას გამო გადამიარეს! 
ვერონიკ:
შენ ძალიან ცუდად მოექეცი ზაზუნას, ამას ვერ უარყოფ.

მიშლე:
შევეცი ზაზუნას! 

ვერონოკ:
ეგ შენს ქალიშვილს უთხარი ამ საღამოს!
მიშელ:
მიდი, მოიყვანე! ეგღა მაკლია 9  წლის ლაწირაკმა მიკარნახოს  რა უნდა ვაკეთო!
ალენ:
აი, მანდ კი შენთანა ვარ, 100%-ით

ვერონიკ:
რა გულისამაჩუყებელია.
მიშელ:
ფრთხილად იყავი ვერონიკ, ფრთხილად, აქამდე თავს ძლივს ვიკავებდი და უკვე წკიპზე ვარ, სულ ცოტაც და... 

ანეტ:
და ბრუნო?

მიშელ:
რა ბრუნო?

ანეტ:
მას არ დაწყდა გული?
მიშელ:
ბრუნოს სხვა პრობლემები აქვს, მე თუ მკითხავ.

ვერონიკ:
ბრუნო ნაკლებად იყო მიჯაჭვული ხრამუნას.
მიშელ:
ან რა საძაგელი სახელია!
ანეტ:
თუ თქვენ არაფერს ნანობთ, რატომ მოითხოვთ რომ ჩემმა ვაჟმა ინანოს რამე?!
მიშელ:
ყური დამიგდეთ, უკვე ყელში ამომივიდა ეს იდიოტური დისკუსია,  გვინდოდა კარგი შთაბეჭდილება მოგვეხდინა, ვიყიდეთ ტიტები, ჩემმა ცოლმა მემარცხენე ჰუმანისტად გამასაღა, მაგრამ სიმართლე თუ გინდათ, მეტის მოთმენას აღარ ვაპირებ და საერთოდ, უხასიათო ვარ. 

ალენ:
როგორც ჩვენ ყველა.
ვერონიკ:
არა, არა, მოდიში მოიხადეთ, მაგრამ ყველა არა ვართ უხასიათო.   

ალენ:
თქვენ, თავისთავად ცხადია, არა.
ვერონიკ:
დიახაც არა, მადლობა ღმერთს.

მიშელ:
შენ არა დარჯი, შენ არა, შენ „განვითარებული“ ქალი ხარ, შენ არაფერი შეგეშლება.
ვერონიკ:
თავს რატომ მესხმი?

მიშელ:
გესხმი! პირიქით!
ვერონიკ:
დიახაც, მესხმი, და იცი რომ მესხმი.

მიშელ:
შენ მოაწყვე ეს თავყრილობა, მე მხოლოდ რიგითი ჯარისკაცი ვარ...
ვერონიკ:
რიგითი ჯარისკაცი?...
მიშელ:
დიახ.

ვერონიკ:
ამაზრზენია.
მიშელ:
არაფერიც. შენ ცივილიზაციის სადარაჯოზე დგახარ, ღირსეული სამსახურია!
ვერონიკ:
დიახაც, ვდგავარ! კიდევ კარგი რომ არსებობს ხალხი, ვინც ზრუნავს ამაზე! (ტირილის პირასაა). თუ შენისთანა „უხასიათო“ ჯობია ვიყო?
ალენ:
კარგით, ჰო, კმარა...
ვერონიკ:
(ისევ ტირილის პირას)  ნორმალურია, ვინმეს უსაყვედურო იმის გამო, რომ უხასიათო არ არის?...

ანეტ:
ეს არავის უთქვამს. ამაში არავინ გსაყვედურობთ!
ვერონიკ:
მსაყვედურობენ! (ტირის)
ალენ:
არა, არ გვსაყვედურობთ!

ვერონიკ:
რა უნდა გვექნა? სასამართლოში გვეჩივლა? არ გველაპარაკა და სადაზრვევო სარჩელებით დაგვეხრჩო ერთმანეთი? 

მიშელ:
გეყოფა ვერო...

ვერონიკ:
რა მეყოფა?!

მიშელ:
აზვიადებ... 

ვერონიკ:
მკიდია! წვალობ რომ ამაღლდე ყოფით წვრილმანებზე... და ბოლოს რჩები მიტოვებული და დამცირებული...
ალენ:
(მობილური ვიბრირებს)... დიახ... „მაშინ დაამტკიცონ!“.. „დაამტკიცონ“...  თუმცა, ჩემი აზრით, აჯობებს საერთოდ არ ვუპასუხოთ...

მიშელ:
ყოველთვის მარტო ვართ! ყველგან! ცოტა რომი ხომ არ დაგველია?
ალენ:
... მორის, შეხვედრაზე ვარ, სამსახურიდან დაგირეკავ... (თიშავს).
ვერონიკ:
აი. ბატონო, ასეთ უარყოფით ადამიანთან ვცხოვრობ.

ალენ:
ვინ არის უარყოფითი.
მიშელ:
მე.

ვერონიკ:
სულელური აზრი იყო! არ უნდა მოგვეწყო ეს შეხვედრა!

მიშელ:
აკი, გითხარი.
ვერონიკ:
მითხარი?

მიშელ:
დიახ.
ვერონიკ:
შენ მე მითხარი, რომ არ გინდოდა ამ შეხვედრის მოწყობა?!

მიშელ:
მე ვფიქრობდი რომ ცუდი აზრი იყო...

ანეტ:
კარგი აზრი იყო.

მიშელ:
თუ ღმერთი გწამთ! (აიღო რომის ბოთლი) დალევს ვინმე?...

ვერონიკ:
შენ მე მითხარი, რომ ცუდი აზრი იყო მიშელ?!

მიშელ:
ასე მგონია...

ვერონიკ:
ასე გგონია!

ალენ:
მე დავლევ ცოტას.
ანეტ:
მეგონა წასვლა გეჩქარებოდა
ალენ:
ახალა უკვე ცოტა დალევა მომიხდება კიდეც. 
(მიშელი ალენს უსხამს)

ვერონიკ:
შემომხედე თვალებში და თქვი რომ არ შევთანხმებულვართ ამ ყველაფერზე.

ანეტ:
დამშვიდდით, ვერონიკ, დამშვიდდით, რაღა აზრი აქვს...

ვერონიკ:
ნამცხვარს არ მიგვაკარა არავინ ამ დილით. ვინ ამბობდა, რეიებს შევუნახოთო?! ვინ ამბობდა?!
ალენ:
რა სასიამოვნოა.
მიშელ:
რა მნიშვნელობა აქვს ამას?
ვერონიკ:
როგორ თუ არა აქვს მნიშვნელობა?!

მიშელ:
როცა სტუმრებს ელოდები, ნიშნავს რომ სტუმრებს ელოდები.
ვერონიკ:
მატყუარა, იტყუები! ეს არის მატყუარა!
ალენ:
მე პირადად სულ ძალით წამომათრია ცოლმა. როცა ჯონ უეინის მაგალითზე ხარ აღზრდილი, აღარ გიჩნდება სურვილი მსგავსი საკითხები ბევრი ლაი-ლაით აგვარო.
მიშელ:
ჰა, ჰა!

ანეტ:
მეგონა, „აივენჰო“ იყო თქვენი შთაგონების წყარო.
ალენ:
ეს ერთი ოჯახია.
მიშელ:
ერთი და იგივე მხატვრული სახეა.
ვერონიკ:
მხატვრული სახე! სადამდე უნდა გააგრძელო თავის დამცირება მიშელ?!

ანეტ:
რა ძალა მადგა, რას წამოგათრიე.
ალენ:
და შენ რისი იმედი გქონდა ვუ-ვუ? - ვაღიარებ, ძალიან სასაცილოა ეს მეტსახელი - იმედი გქონდა, რომ საყოველთაო ერთსულოვნება იზეიმებდა? შესანიშნავი რომია.

მიშელ: 
კარგია, არა! „Coeur de Chauffe“, თხუთმეტი წლის დაძველებით, პირდაპირ სენ-როზიდან. 

ვერონიკ:
და ტიტები, ვინ მოიტანა? მე მხოლოდ ის ვთქვი, რა სამწუხაროა, ტიტები აღარ გვაქვს-მეთქი, უთენია მუტონ-დუვერნეში გაიქეცი-თქო, არ მითხოვია.

ანეტ:
თავს გაუფრთხილდი ვერონიკ, სისულელეა...
ვერონიკ:
მას უნდოდა ეს ტიტები,  მხოლოდ მას!  ქალებს დალევის უფლება არ გვაქვს?
ანეტ:
მართალია ვერონიკ, ჩვენც დაგვისხით. ისე, რა უცნაურია, არა, როცა „აივენჰოსა“ და ჯონ უეინის მაგალითებზე აღზრდილ კაცს თაგვის ეშინია?!  

მიშელ:
მოჩით ამ ზაზუნაზე! მორჩა! (ანეტს რომს უსხამს)
ვერონიკ:
ჰა, ჰა! მართლაც, სასაცილოა! 

ანეტ:
და ვერონიკს?
მიშელ:
ვფიქრობ, არ არის საჭირო.

ვერონიკ:
დამისხი მიშელ.

მიშელ:
არა.

ვერონიკ:
მიშელ!

მიშელ:
არა.

ვერონიკი ცდილობს ხელიდან გამოგლიჯოს ბოთლი.

მიშელი ეწინააღმდეგება.

ანეტ:
რა გემართებათ მიშელ?!

მიშელ:
კარგი, ჰო, კარგი, მიდი, დალიე, დალიე, რა მენაღვლება?

ანეტ:
ალკოჰოლი რა, გწყენთ?

ვერონიკ:
მაბედნიერებს. (ჩაიკეცა)
ალენ:
გასაგებია... არა მგონია...

ვერონიკ:
(ალენს) ... ყური დამიგდეთ ბატონო...
ანეტ:
ალენ.

ვერონიკ:
ალენ, მართალია ჩვენ, მე და თქვენ ნამდვილად არ ვართ მონათესავე სულები, მაგრამ გამიგეთ, მე ვცხოვრობ კაცთან, რომელმაც ერთ მშვენიერ დღეს გადაწყვიტა, და საბოლოოდ, რომ სიცოცხლე მეორეხარისხოვანია, ძალიან ძნელია იცხოვრო კაცთან, რომელიც თავს ასეთი ფიქრით ინუგეშებს, ვისაც არაფრის შეცვლა არ უნდა, ვისაც არ ძალუძს საკუთარ თავში გამოძებნოს არავითარი ხალისი, არაფრისათვის... 

მიშელ:
ვისაც ჰკიდია. ვისაც ყველაფერი ფეხებზე ჰკიდია. 

ვერონიკ:
უნდა გჯეროდეს... გაუმჯობესება რომ შესაძლებელია, ხომ უნდა გჯეროდეს, არ უნდა გჯეროდეს?

მიშელ:
მსგავს თემებზე სასაუბროდ უფრო შესაფერის კანდიდატს ვერც ინატრებდი. 

ვერონიკ:
ვისთანაც მინდა, იმასთან ვილაპარაკებ, ამის დედაც..!

მიშელ:
(ტელეფონი რეკავს) ეს ვინღა არის, ამისი დედაც? ...დიახ, დედა... კი, კარგადაა. გითხარი კარგად-მეთქი, უკბილოა, მაგრამ კარგადაა... ტკივილი აქვს. დიახ, ტკივა, მაგრამ გაუვლის. დედა არ მცალია, გადმოგირეკავ.

ანეტ:
ტკივილები ისევ აქვს?

ვერონიკ:
არა.

ანეტ:
რატომ ანერვიულებთ მაშინ დედას?

ვერონიკ:
არ შეუძლია და რა ქნას. დედა რომ არ ანერვიულოს, არ შეუძლია.

მიშელ:
საკმარისია ვერონიკ! საკმარისია ეს ფსიქოდრამა?!

ალენ:
ვერონიკ, საკუთარი თავის გარდა ოდესმე გვაინტერესებს რამე? რაღა თქმა უნდა, სიხარულით ვიჯერებთ, რომ გაუმჯობესება შესაძლებელია. მით უფრო, თუ ჩვენ თავად ვიქნებით ამ გაუმჯობესებული სამყაროს არქიტექტორები, თანაც, უანგარო. მაგრამ საერთოდ არსებობს კი ასეთი რამ? ვიღაც ფეხს ითრევს, ეს მისი მიდგომაა, ვიღაც კიდევ საერთოდ უგულვებელყოფს დროის მდინარებას, და საგიჟეთში ხვდება - რა განსხვავებაა? ადამიანი წვალობს ვიდრე არ მოკვდება. განათლება, მსოფლიო სატკივარი... თქვენ დარფურზე წერთ წიგნს, ძალიან კარგი, გასაგებია, თქვენს თავს უთხარით, მე ვირჩევ ხოცა-ჟლეტას, სხვა რისგან შედგება ისტორია, დავწერ ამაზე. ვისაც როგორ შეუძლია ისე ცდილობს, თავი იხსნას.  

ვერონიკ:
თავის სახსნელად არ ვწერ მე ამ წიგნს. არ წაგიკითხავთ, წარმოდგენა არ გაქვთ შიგ რა წერია.

ალენ:
ამას არა აქვს მნიშვნელობა.

უხერხული სიჩუმე

ვერონიკ:
საშინელი ყროლი დგას ამ „კუროსის“.

მიშელ:
საზიზღარი.

ალენ:
დიდი გულმოდგინებით კი მოწუწეთ აქაურობა.

ანეტ:
მაპატიეთ, ჩემი ბრალია.

ვერონიკ:
თქვენ არაფერ შუაში ხართ. მე ვასხამდი შეშლილივით. ...რატომ არ შეგვიძლია მსუბუქად მივუდგეთ ყველაფერს, რატომ გვეჩვენება ყველაფერი ასეთი დამქანცველი?...

ალენ:
მეტისმეტად ბევრს ფიქრობთ. ზოგადად ქალები მეტისმეტად ბევრს ფიქრობენ.

ანეტ:
რა ორიგინალური პასუხია, როგორ გაგაოცებდათ, წარმომიდგენია.

ვერონიკ:
არ მესმის რას ნიშნავს მეტისმეტად ბევრი ფიქრი. არსებობას არა აქვს არავითარი აზრი თუკი სამყაროს რაიმე მორალური პოზიციიდან არ ვჭვრეთ.
მიშელ:
აი, რა პირობებში მიწევს ცხოვრება! 

ვერონიკ:
შენი ხმა არ გავიგო! გაჩუმდი, გულს მირევს ეგ შენი უბადრუკი მორჩილება! მეზიზღები!
მიშელ:
სად არის შენი იუმორის გრძნობა, საყვარელო?!
ვერონიკ:
არა მაქვს ეს იუმორის გრძნობა და არც მინდა მქონდეს!

მიშელ:
კიდევ ერთხელ ვიმეორებ, მათ შორის, რაც ღმერთმა ადამიანებს თავს დაგვატეხა, ქორწინება ყველაზე საშინელი განსაცდელია. 

ანეტ:
მშვენიერია.

მიშელ:
ქორწინება და ოჯახი.

ანეტ:
რატომ გვასმენინებთ თქვენს მოსაზრებებს, მიშელ. ჩემი აზრით, ეს ცოტა არ იყოს, უხამსი საქციელია. 

ვერონიკ:
რაში ენაღვლება?!
მიშელ:
თქვენ რა არ მეთანხმებით?

ანეტ:
ეს თქვენი დაკვირვებები ყოვლად უადგილოა. ალენ, ამოიღე ხმა.
ალენ:
უფლება აქვს, იფიქროს რაც უნდა.

ანეტ:
იფიქროს, მაგრამ აფიშირებას არავინ თხოვს.
ალენ:
დიახ, ჰო, ალბათ...
ანეტ:
ფეხებზე გვკიდია მათი ქორწინება. აქ ბავშვებზე სალაპარაკოდ მოვედით, მათი ქორწინება გვკიდია.

ალენ:
კი, მაგრამ...
ანეტ:
მაგრამ რა? რა მაგრამ?
ალენ:
ერთმანეთს უკავშირდება!
მიშელ:
უკავშირდება! რა თქმა უნდა უკავშირდება!
ვერონიკ:
ბრუნოს რომ კბილები ჩამოულეწეს ეს ჩვენს ქორწინებას უკავშირდება?
მიშელ:
ცხადია!

ანეტ:
არ გვესმის თქვენი.

მიშელ:
სხვა კუთხით  შეხედეთ და შეაფასეთ. შვილები ჭამენ და ანადგურებენ ჩვენს სიცოცხლეს. შვილები უბედურებისაკენ მიგვაქანებენ, ეს გარდუვალია. იმ მხიარული წყვილების შემხედვარე, ქორწინების მორევში თავით რომ ეშვებიან, გულში ფიქრობ, ეჰ საწყლები, რა იციან, წარმოდგენა არა აქვთ, თან როგორ უხარიათ. თავიდან არავინ არაფერს გეუბნება. აი, ერთ ჩემს ძველ ჯარის მეგობარს ეყოლება ახლა ბავშვი თავის ახალ მეგობარ ქალთან, ვეუბნები, „ხომ არ გაგიჟდი რა დროს შვილია ჩვენს ასაკში?!“  სულ რაღაც ათი, თხუთმეტი ბედნიერი წელი გვაშრებს ინსულტს ან კიბოს, და ეს წლები ვიღაც ღლაპს უნდა შეალიო?!
ანეტ:
არ მჯერა, რომ მართლა ასე ფიქრობთ. 
ვერონიკ:
მართლა ასე ფიქრობს.
მიშელ:
რა თქმა უდნა, ასე ვფიქრიბ და უარესსაც ვფიქრობ.

ვერონიკ:
დიახ.
ანეტ:
თავს იკატუნებთ მიშელ. 

მიშელ:
ა, მართლა? ჰა, ჰა!

ანეტ:
შეწყვიტე ტირილი ვერონიკ, ეს მას მხოლოდ ახალისებს.

მიშელ:
(ალენს, რომელიც ცარიელ ჭიქას ივსებს) მიდი, მიდი, განსაკუთრებულია არა?

ალენ:
დიახ, განსაკუთრებულია

მიშელ:
სიგარა ხომ არ შემოგთავაზოთ?...

ვერონიკ:
არავითარი სიგარა აქ!

ალენ:
სამწუხაროა.
ანეტ:
სიგარის მოწევა არც იფიქრო ალენ!

ალენ:
რასაც მინდა, იმას ვიზამ ანეტ, მინდა მოვწევ, მინდა არ მოვწევ. თუ არ ვეწევი, მხოლოდ იმიტომ, რომ ვერონიკი არ ვანერვიულო, ისედაც საკმარისად ინერვიულა. ანეტი მართალია, შეწყვიტეთ ქსუტუნი, ქალის ტირილი კაცს მხოლოდ სამარცხვინო უკიდურესობებისაკენ უბიძგებს. და გარდა ამისა, რაც მიშელმა თქვა, მშვენივრად არის დასაბუთებული. (მობილური ვიბრირებს)... დიახ სერჟ... კარგია... მიდი... მიაწერე პარიზი ... და თარიღი... და ზუსტი დრო...
ანეტ:
 ეს აღმაშფოთებელია 

ალენ:
(განზე გადის, დაბალ ხმაზე რათა ანეტის საყვედურები აიცილოს თავიდან)... რომელზეც გაუშვებ, ის დრო... ძალიან ცხელის შთაბეჭდილება უნდა დატოვოს... არა,“გავოცდით“ არა, „ვგმობთ“ „გავოცდით“ სუსტია ...

ანეტ:
ამას ვუყურებ დილიდან ღამემდე, დილიდან ღამემდე მობილურზეა ჩამოკიდებული! ჩვენი ცხოვრება ამ მობილურმა დაანაკუწა! 

ალენ:
ეუფ... ერთი წამით... (ხელს აფარებს მობილურს).... ანეტ ეს ძალიან მნიშვნელოვანია!... 

ანეტ:
ეგ, ყოველთვის ძალიან მნიშვნელოვანია. ის რაც სადღაც ხდება ყოველთვის უფრო მნიშვნელოვანია.

ალენ:
(აგრძელებს)... გააგრძელე... დიახ...  არა „პროცედურა“ არა, „მანევრი“, „წლიურ ანგარიშებამდე ორი კვირით ადრე დაგეგმილი მანევრი“ და ასე შემდეგ... 
ანეტ:
ქუჩაში, მაგიდასთან, სადაც გინდა... 

ალენ:
...„კვლევა“ ბრჭყალებში! „კვლევა“ ჩასვი ბრჭყალებში. ...

ანეტ:
აღარაფერს ვიტყვი, მორჩა, ვნებდები. ისევ გული მერევა.

ანეტ:
სად არის ჯამი?

ვერონიკ:
არ ვიცი.
ალენ:
... ჩემი ციტირება გააკეთე: „ეს არის აქციების ფასების მანიპულირების უსუსური მცდელობა...“
ვერონიკ:
ინებეთ ჯამი და ისიამოვნეთ.
მიშელ:
ვერო.
ვერონიკ:
ყველაფერი კარგად იქნება, სათანადოდ ეკიპირებულები ვართ. 
ალენ:
„... ფასების მანიპულირებისა და ჩემი კლიენტის მდგომარეობის დესტაბილიზაციის“, ადასტურებს ბატონი რეი, „ვერენც-ფარმას“ ადვოკატი. ... საფრანგეთის საინფორმაციო სააგენტო, როიტერი, ჩვეულებრივი და  სპეციალიზებული პრესა, და ყველა ძაღლს და ღორს... (კიდებს)
მიშელ:
ისევ გული ერევა.

ალენ:
კი მაგრამ რა გჭირს?!
ანეტ:
შენმა მზრუნველობამ შემძრა.

ალენ:
მართლა ვწუხვარ!

ანეტ:
მაპატიე, თურმე ვერ მიგიხვდი.
ალენ:
ო, ანეტ, გთხოვ! ახლა ჩვენც ნუ დავიწყებთ, რახან მათ იჩხუბეს, რახან მათი ოჯახი ინგრევა, იმას არ ნიშნავს რომ უნდა გავეჯიბროთ!  

ვერონიკ:
რა უფლებით აცხადებთ რომ ჩვენი ოჯახი ინგრევა? რა უფლებით?

ალენ:
(მობილი ვიბრირებს)... ამ წუთას წამიკითხეს. ახლავე გამოგიგზავნიან მორის... მანიპულაცია, ფასების მანიპულაცია... დროებით (თიშავს) ეს მე არ მითქვამს, ეს ფრანსუამ თქვა.

ვერონიკ:
მიშელი.

ალენ:
მიშელი, უკაცრავად.

ვერონიკ:
მე თქვენ გიკრძალავთ ჩვენი ოჯახის განსჯას!

ალენ:
მეც გიკრძალავთ ჩემი ვაჟის განსჯას. 

ვერონიკ:
ეგ სულ სხვა რამეა! თქვენმა ვაჟმა ჩვენი ვაჟი დაასახიჩრა!

ალენ:
პატარები არიან, პატარა ბავშვები, ბავშვები ყოველთვის უბაგუნებდნენ ერთმანეთს ეზოში, დასვენებაზე. ეს ცხოვრების კანონია.

ვერონიკ:
არა, არა, არ არის!...

ალენ:
რა თქმა უნდა არის. გარკვეული წრთობაა საჭირო ვიდრე ძალმომრეობა სამართლიანობას დაუთმობს ადგილს, და ნება მიბოძეთ შეგახსენოთ, რომ თავიდან ძალა იყო ერთადერთი სამართალი. 

ვერონი:
პრეისტორიულ კაცებში შეიძლება, მაგრამ არა ჩვენთან.
ალენ:
 ჩვენთან?! ამიხსენით „ჩვენთან“.
ვერონიკ:
თქვენ მე დამღალეთ, დავიღალე ამ ლაპარაკით. 

ალენ:
მისმინეთ ვერონიკ, მე მწამს მხოლოდ სისხლისღვრისა და ძალმომრეობის ღმერთი! ის ამ სამყაროს უხსოვარი დროიდან დღემდე განუწყვეტლივ და ერთპიროვნულად მართავს. თქვენ ხომ აფრიკა გაინტერესებთ, არა... (ანეტს, რომელსაც აზიდებს)... ცუდად ხარ?

ანეტ:
ყურადღებას ნუ მომაქცევ.
ალენ:
როგორ ნუ მოგაქცევ?!
ანეტ:
კარგად ვარ.

ალენ:
სხვათა შორის, ახლახანს დავბრუნდი კონგოდან. იქ, ბიჭებს უკვე რვა წლის ასაკში ასწავლიან კაცისკვლას. ჯერ კიდევ ბავშვებს უკვე ასობით კაცი ჰყავთ მოკლული, მაჩეტეთი, თორმეტ მილიმეტრიანით, კალაშნიკოვით, „გრენეიდ ლაუნჩერით“, ასე რომ, როცა ჩემი ვაჟი ბამბუკის ჯოხს იღებს და ამხანაგს კბილს უმტვრევს, თუნდაც ორს, ასპირან-დუნანის სკვერში, მაპატიეთ, მაგრამ ეს ჩემში არ იწვევს იმავე ზომის აღშფოთებასა და საფრთხის შეგრძნებას, როგორსაც თქვენში. 

ვერონიკ:
ცდებით.

ანეტ:
(ხაზგასმით ინგლისური აქცენტით) „გრენეიდ ლაუნჩერი!“...

ალენ:
დიახ, ასე ეძახიან.

ანეტი ჯამში აფურთხებს. 

მიშელ:
კარგად ხარ?

ანეტ:
...შესანიშნავად.

ალენ:
რა მოგივიდა? რა მოუვიდა?

ანეტ:
უბრალოდ ნაღველია, მეტი არაფერი!

ვერონიკ:
აფრიკას ნუ მასწავლით. აფრიკა რომ ნაწამებია, მშვენივრად ვიცი. თვეებია თავით ვარ ჩაყუდებული...

ალენ:
ეჭვიც არ მეპარება. სხვათა შორის, საერთაშორისო სისხლის სასამართლის პალატის პროკურორმა მოკვლევა წამოიწყო დარფურის საქმეზე...

ვერონიკ:
გგონიათ არ ვიცი ამის შესახებ?

მიშელ:
თუ ღმერთი გწამთ, ამაზე არ აალაპარაკოთ!

ვერონიკი ქმარს მივარდება და რამდენჯერმე ჩაარტყამს უკონტროლოდ და ანგარიშმიუცემლად. 

ალენი ექაჩება გასაშველებლად.

ალენ:
იცით რა, თანდათან მომწონხართ! 

ვერნიკ:
მე არა!

მიშელ:
ეს ქალბატონი მსოფლიო მშვიდობისა და სტაბილურობისათვის იბრძვის.

ვერონიკ:
ხმა გაიკმინდე!

ანეტს აღებინებს.

იღებს ჭიქას რომით და ტუჩებთან მიაქვს.

მიშელ:
დარწმუნებული ხართ?

ანეტ:
დიახ, დიახ, მომიხდება.

ვერონიკიც სვამს

ვერონიკ:
ჩვენ საფრანგეთში ვცხოვრობთ. ჩვენ არ ვცხოვრობთ კინშასაში! ჩვენ ვცხოვრობთ საფრანგეთში დასავლური საზოგადოების ღირებულებების მიხედვით. ის რაც ასპირან-დუნანის სკვერში ხდება, დასავლური საზოგადოების ღირებულებებზე მეტყველებს! რომელსაც, თქვენგან განსხვავებით, ბედნიერი ვარ რომ ვეკუთვნი!

მიშელ:
საკუთარი ქმრის ცემა ერთ-ერთი მაგ ღირებულებათაგანია, არა?...

ვერონიკ:
მიშელ, ეს ცუდად დამთავრდება.

ალენ:
ისეთი აღგზნებული მოგახტათ, თქვენს ადგილას ფრთხილად ვიქნებოდი.

ვერონიკ:
მზად ვარ იგივე გავიმეორო. 

ანეტ:
აცნობიერებთ, რომ დაგცინით? 

ვერონიკ:
მკიდია.

ალენ:
სულაც არა, პირიქით. ზნეობა გვკარნახობს, ვნებები მოვთოკოთ, მაგრამ ხანდახან უნდა მოეშვა. თუ დროს გაუთავებელ ლოცვაში ატარებ, როდესღა უნდა დაკავდე საქმით... ამ რომს აქ ვიყიდი სადმე?
მიშელ:
ასეთი დაძველების, მეეჭვება!
ანეტ:
„გრენეიდ ლაუნჩერი“! ჰა, ჰა!...

ვერონიკ:
(იგივე ტონით) „გრენეიდ ლაუნჩერი“! მართლაც!
ალენ:
დიახ, „გრენეიდ ლაუნჩერი“!

ანეტ:
უბრალოდ ყუმბარმტყორცნს ვერ იტყვი?

ალენ:
ყველა „გრენეიდ ლაუნჩერს“ ამბობს, არავინ ამბობს ყუმბარმტყორცნს. ისევე როგორც არავინ ამბობს „თორმეტ მილიმტრიან შაშხანას“ და ამბობენ უბრალოდ „თორმეტიანს“.

ანეტ:
ვინ „ყველა“?

ალენ:
საკმარისია ანეტ, საკმარისია.

ანეტ:
ისეთ დიდ ჩხუბისთავს, როგორიც ჩემი ქმარია, უჭირს ყოფითი პრობლემებით დაინტერესება და უნდა გავუგოთ.
ალენ:
სწორია.
ვერონიკ:
გაუგებარია რატომ. არ მესმის რატომ. ჩვენ ყველანი მსოფლიოს მოქალაქეები ვართ. არ მესმის რატომ უნდა ავარიდოთ თვალი, იმას რაც ჩვენს ცხვირწინ ხდება. 
მიშელ:
ო, ვერო! ნუ დაგვტანჯე ამ ლოზუნგებით.
ვერონიკ:
მოვკლავ.
ალენ:
(მობილური ვიბრირებს) ...დიახ, დიახ ამოიღე „სავალალო“...  „უხეში“. „საქმე ეხება უხეშ მცდელობას“... კარგია...
ვერონიკ:
მართალია, ამის ატანა უკვე შეუძლებელია!

ალენ:
...დანარჩენზე თანახმაა?... კარგი, კარგი, ძალიან კარგი (თიშავს)... რას ვამბობდით?... „გრენეიდ ლაუნჩერი“?...

ვერონიკ:
მე ვამბობდი და იმის მიუხედავად, ჩემს მეუღლეს მოსწონს ეს თუ არა,  რომ თანაბარი სიფხიზლე უნდა გამოიჩინოთ ყველა ასპარეზზე. 
ალენ:
ასპარეზზე... კარგი... ანეტ, სისულელეა შენს მდგომარეობაში დალევა...

ანეტ:
რა მდგომარეობაში? პირიქით, მიხდება.
ალენ:
საინტერესოა მოსაზრებაა... (მობილური)... დიახ, არა, არავითარი ინტერვიუ განცხადების გავრცელებამდე...

ვერონიკ:
ბატონო, მოვითხოვ შეწყვიტოთ ეს აუტანელი საუბარი!

ალენ:
...რა სისულელეა... აქციონერებს ფეხებზე ჰკიდიათ... შეახსენე მათ  აქციონერი არის ღმერთი... 
ანეტი ალენს წამოუხტება, მობულურს ხელიდან გამოგლეჯს, ერთ წამს თვალებით ეძებს სად წაიღოს და ტიტებიან ლარნაკში ჩაუძახებს...
ალენ:
ანეტ, რას...!!!

ანეტ:
ესც ასე.

ვერონიკ:
ჰა, ჰა! ბრავო!

მიშელ:
(გულგახეთქილი) ღმერთო!

ალენ:
შენ რა სულ შეიშალე! ჯანდაბა!!!

ლარნაკისკენ გაექანება, მაგრამ მიშელი დაასწრებს და გაწუწული მობილური იღებს.
მიშელ:
საშრობი სად არის! საშრობი!? (პოულობს და რთავს, უბერავს პირდაპირ მობილურს)

ალენ:
სამკურნალო ხარ საყვარელო! წარმოუდგენელია... ყველაფერი იქ მაქვს!... სულ ახალია, მარტო საათის გასწორებას მოვანდომე მთელი დღე!
მიშელ:
(ანეტს, ცდილობს გადაფაროს თმის საშრობის ხმა) მართლა არ მესმის თქვენი. ეს უპასუხისმგებლო საქციელია.

ალენ:
ყველაფერი იქ მქონდა, ყველაფერი, მთელი ჩემი ცხოვრება... 

ანეტ:
მთელი მისი ცხოვრება!...

მიშელ:
(ისევ საშრობის ხმა) დამშვიდდით, იქნებ შევაკეთოთ...

ალენ:
გამორიცხულია! გადასაგდებია! 

მიშელ:
ბატარეა და მიკროსქემა უნდა ამოვიღოთ. გახსენით, თუ შეიძლება.
ალენ:
(ცდილობს გახსნას, წარუმატებლად) არაფერი ვიცი, ახლახანს ვიყიდე...
მიშელ:
მომეცით.
ალენ:
გადასაგდებია...  ესენი კი იცინიან, უხარიათ.
მიშელ:
(მარტივად ხსნის). ესეც ასე. (ნაწილებად შლის და ისევ საშრობით შეუტევს) შენ მაინც გეყოს ზრდილობა ვერონიკ, რა გაცინებს! 
ვერონიკ:
(გულიანად იცინის) ჩემი ქმარი მთელი საღამოა რაღაცას აშრობს!  

ანეტ:
ჰა, ჰა, ჰა!

ანეტი რომს მიეძალა.

მიშელი, მთელი სერიოზულობით მობილურს აშრობს. 
ერთ მომენტში, მხოლოდ საშრობის ხმა ისმის.

ალენი განადგურებულია
ალენ:
შეეშვი მეგობარო, შეეშვი, არაფერი გამოვა...

მიშელი საშრობს თიშავს. 

მიშელ:
ცოტა უნდა ვაცადოთ... (ცოტა ხნის შემდეგ). ჩვენი ტელეფონით ისარგებლეთ, თუ გჭირდებათ. 

ალენმა ანიშნა რომ არა და რომ არც ანაღვლებს...

მიშელ:
უნდა აღვნიშნო...
ანეტ:
რა უნდა აღნიშნოთ მიშელ?

მიშელ:
არა... არც კი ვიცი რა ვთქვა.

ანეტ:
მე თუ მკითხავთ, ყველა კარგად ვართ, ბევრად უკეთესად, მე თუ მკითხავ. (უხერხული სიჩუმე)... ყველა დამშვიდდა, არ მთანხმებით?... კაცები ისე არიან მიჯაჭვულები თავის ამ ნივთებს... კაცს ეს აუფასურებს... ართმევს ყველანაირ ავტორიტეტს... კაცს ხელები თავისუფალი უნდა ჰქონდეს... ჩემი აზრით. პორტფელიც კი მაწუხებს. ერთხელ მომეწონა ვიღაც კაცი და ჩანთით დავინახე, მამაკაცის მხარზე გადასაკიდი ჩანთით, და იქვე დამთავრდა ყველაფერი. მხარზე გადასაკიდ ჩანთაზე საშინელი არაფერია. თუმცა არც მობილურია ნაკლები. კაცმა უნდა დატოვოს შთაბეჭდილება  რომ არის მარტო... ჩემი აზრით. იმას ვგულისხმობ, რომ შეუძლია მარტო ყოფნა...  მეც ჯონ უეინისეული წარმოდგენა მაქვს ვაჟკაცობის შესახებ. და იმას რა ჰქონდა? კოლტი. სიცარიელის შესაქმნელი ხელსაწყო... თუ კაცი მარტოსულის შთაბეჭდილებას ვერ ტოვებს, მას არა აქვს შინაარსი...  კმაყოფილი ბრძანდებით, მიშელ. არც ისე მყარი ყოფილა, ეს ჩვენი... როგორ თქვით?...  დამავიწყდა ის სიტყვა... თუმცა, რა მნიშვნელობა აქვს ... ასე თუ ისე ყველა კარგად ვართ, ახლა... მე თუ მკითხავ.
მიშელ:
ალბათ მაინც უნდა გაგაფრთხილოთ, რომ რომი გაგიჟებთ.
ანეტ:
უფრო ნორმალურად არასოდეს ვყოფილვარ.
მიშელ:
რა თქმა უნდა.

ანეტ:
რაღაც ნეტარი სიმშვიდე მეუფლება!
ვერონიკ:
ჰა, ჰა! რა მაგარია! ნეტარი სიმშვიდე!
მიშელ:
რაც შეგეხება შენ დარჯიილინგ, რა ძალა გადგა, ასე საჯაროდ რომ გაილეშე?!
ვერონიკ:
მოკეტე ერთი. 

მიშელს სიგარის ყუთი მოაქვს.

მიშელ:
ამოირჩიეთ ალენ. მოეშვით.
ვერონიკ:
სახლში სიგარას არ ეწევიან!

მიშელ:
„ჰოიო“ თუ „დე 4“... „ჰოიო დიუ მერ“, „ჰოიო დიუ დეპიუტე“ ...

ვერონიკ:
იმ სახლში, სადაც  ასთმიანი ბაშვი ცხოვრობს, არ ეწევიან! 
ანეტ:
ასთმა ვის აქვს?
ვერონიკ:
ჩვენს ვაჟს.

მიშელ:
ბინძური ზაზუნა ხომ მშვენივრად გყავდა.
ანეტ:
მართალია, ასთმიანთან ცხოველები არ არის რეკომენდირებული.
მიშელ:
აბსოლუტურად არარეკომენდირებულია.

ანეტ:
ოქროს თევზებმაც კი შეიძლება ალერგია გამოიწვიოს.  

ვერონიკ:
ვალდებული ვარ ეს აბდაუბდა ვისმინო? (ხელიდან გამოსტაცებს მიშელს სიგარების ყუთს და უხეშად დახურავს) ვწუხვარ, მაგრამ აშკარაა რომ ერთადერთი ვარ, ვისაც ვერა და ვერ დაეუფლა ეს „ნეტარი სიმშვიდე!“ მეტიც, ასეთი უბედური არასოდეს ვყოფილვარ. ჩემი აზრით, ეს ყველაზე უბედური დღეა ჩემს ცხოვრებაში. 

მიშელი:
დალევ და თავი უბედური გგონია.

ვერონიკ:
მიშელ, შენი პირიდან ამოსული ყოველი სიტყვა მანადგურებს. საეთოდ არ ვსვამ. ერთი ყლუპის მეტი არ დამილევია ეგ შენი ნაგავი რომი, წმინდა კვართივით რომ გვიფრიალებ. არ ვსვამ და მწარედ ვნანობ, შვება იქნებოდა, ყველა პატარა სადარდებელი სასმელში ჩამეხრჩო.
ანეტ:
ჩემი ქმარიც უბედურია. შეხედეთ როგორი მოკუნტულია. გზის პირას მიტოვებულს არ გავს?! ალბათ, ეს ყველაზე უბედური დღეა მის ცხოვრებაშც.
ალენ:
დაიხ. 

ანეტ:
ვწუხვარ ვუ-ვუ 

მიშელი საშრობს მიუშვერს მობილურის ნაწილებს.
ვერონიკ:
გააჩუმე ეს საშრობი!  ხომ ხედავ, მოკვდა. 

მიშელ:
(ტელეფონი რეკავს) დიახ!... დედა ხომ გითხარი, რომ არ გვცალია... იმიტომ, რომ მოგკლავს! ეგ წამალი კი არა, საწამლავია!.. ახლავე აგიხსნიან... (ყურმილს ალენს უწვდის). დაელაპარაკეთ
ალენ:
რა ველაპარაკო?...
მიშელ:
ყველაფერი, რაც იმ თქვენს ნაგავზე იცით.
ალენ:
... როგორ ბრძანდებით ქალბატონო?...

ანეტ:
რა უნდა უთხრას? თვითონ არაფერი იცის!

ალენ:
...დიახ... და გაწუხებთ?... რა თქმა უნდა. ოპერაცია გიშველით... აჰა, მეორე ფეხიც. არა, არა, მე ორთოპედი არ გახლავართ... (აპარტე) ... ექიმს მეძახის...

ანეტ:
„ექიმი“, სასაცილოა, გაუთიშე! 

ალენ:
მაგრამ... წონასწორობასთან დაკავშირებით რამე პრობლემა ხომ არა გაქვთ?... არა. სულაც არა. სულაც არა. ნუ უსმენთ. ყოველი შემთხვევისათვის, უკეთესი იქნება თუ დროებით აღარ მიიღებთ... ვიდრე... ოპერაციას გაიკეთებდეთ... დროთა განმავლობაში გამომჯობინდებით...დიახ, თქვენი ხმით თუ ვიმსჯელებთ, მშვენიერ ფორმაში ბრძანდებით... (მიშელმა ყურმილი გამოსტაცა)
მიშელ:
გეყოფა დედა, ხომ გაიგე, აღარ დალიო ეგ წამალი, ნუ გვეკამათები, აღარ დალიო, გააკეთე რასაც გეუბნებიან, მერე დაგირეკავ... გკოცნი, ყველანი გკოცნით (კიდებს). ქანცი გამაძრო. თავის ტკივილი არ მელევა.
ანეტ:
კარგი, ბოლოს და ბოლოს რა გადავწყვიტეთ? მოვიყვანო თუ არა ფერდინანდი ამ საღამოს? უნდა შევთანხმდეთ. მართალია, აღარავის ადარდებს, მაგრამ ხომ ამისათვის შევიკრიბეთ დღეს აქ.
ვერონიკ:
ახლა, მე ვერ ვარ კარგად. სად არის ჯამი?

მიშელ:
(რომის ბოთლს ანეტისგან შორს გაწევს) საკმარისია.

ანეტ:
ჩემი აზრით, ორივე მხარე დამნაშავეა. დიახ, ორივე მხარეა დამნაშავე.
ვერონიკ:
ამას თქვენ სერიოზულად ამბობთ?

ანეტ:
რა?
ვერონიკ:
თუ აცნობიერებთ რას ამბობთ?
ანეტ:
დიახ. მშვენივრად.
ვერონიკ:
ჩვენი ვაჟი ბრუნო, ორი კოდეინიანი ეფერალგანი რომ მივეცი წუხელ, იგია დამნაშავე?!
ანეტ:
ეს არ კმარა რომ მისი უდანაშაულობა ვამტკიცოთ.
ვერონიკ:
გაეთრიეთ აქედან! ყელში ამომიხვედით! (ხელს დაავლებს ანეტის ჩანთას და კარისაკენ მოისვრის) გაეთრიეთ აქედან!

ანეტ:
ჩემი ჩანთა!... (პატარა გოგოსავით) ალენ!...

მიშელ:
რა ხდება? ქალებმა აიწყვიტეს. 

ანეტ:
(კრეფს ჩანთიდან გადმოცვენილ ნივთებს) ალენ, მიშველე!
ვერონიკ: 
ალენ მიშველე!
ანეტ:
ენა ჩაიგდე!... ჩემი პუდრი გატეხა! ჩემი დამატენიანებელი! (ალენს) დამიცავი, რატომ არ მიცავ?

ალენ:
წავედით (მობილურის ნაწილებს აგროვებს)
ვერონიკ:
თითქოს ახრჩობდეს ვინმე! 

ანეტ:
რა დაგიშავეთ?

ვერონიკ:
დამნაშავეა, ორივე დამნაშავეა?! ერთმანეთში ნუ ურევთ  მსვერპლსა და ჯალათს! 

ანეტ:
ჯალათს!

მიშელ:
საშინელებებს ლაპარაკობ ვერონიკ, ყელში ამოვიდა შენი უაზრო ნაბოდვარი უკვე.
ვერონიკ:
ყველა სიტყვაზე პასუხს ვაგებ!
მიშელ:
რა თქმა უნდა ყველა სიტყვაზე აგებ პასუხს, ყველაფერზე აგებ პასუხს, შეგვჭამე უკვე ამ შენი სუდანელი ზანგებით. 
ვერონიკ:
ამაზრზენია, რატომ ცდილობ ასეთი გულისამრევი იყო.
მიშელ:
მინდა და იმიტომ. გულისამრევი მინდა რომ ვიყო.  

ვერონიკ:
ერთ დღესაც  მიხვდებით რაოდენ მნიშვნელოვანია რაც მსოფლიოს იმ პატარა ნაწილში ხდება და შეგრცხვებათ თქვენი უმოქმედობისა და საძაგელი ნიჰილიზმის გამო.

მიშელ:
შენ მართლაც გასაოცარი ხარ დარჯიილინგ, შენ საუკეთესო ხარ ჩვენს შორის!

ვერონიკ:
ასეა, დიახ.

ანეტ:
წავედით აქედან ალენ, ურჩხულებთან გვქონია საქმე! (დაცალა ჭიქა და ბოთლი აიღო შესავსებად)

ალენ:
(არ ანებებს) ...გეყოფა ანეტ.

ანეტ:
არა, უნდა დავლიო, უნდა გავილეშო, ეს კახპა მთელი დღეა საქმეს მირჩევს და კრინტი არავის დაგიძრავთ, უნდა დავთვრე!
ალენ:
უკვე მთვრალი ხარ!

ანეტ:
რატომ აძლევ უფლებას შენს ვაჟს ჯალათი უძახონ? შესარიგებლად მოვედით, მათ კი შურაცხგვყვეს, დაგვამცირეს და ლექციები გვიკითხეს, როგორ უნდა ვიყოთ ნამდვილი მსოფლიო მოქალაქეები. კარგი უქნია ჩვენს ბიჭს, თქვენი რომ მიუბეგვია. და ერთ ადგილას გაიკეთეთ ეგ გთქვენი ადამიანის უფლებათა ქარტია.  

მიშელ:
ერთი პატარა ყლუპი სპირტი და ოპა, ნამდვილი სახე გამოჩნდა. სად გაქრა თავშეკავებული, ნაზი და კეთილმოსურნე ქალბატონი...
ვერონიკ:
ხომ გეუბნებოდი! ხომ გეუბნებოდი!
ალენ:
რას ეუბნებოდით?
ვერონიკ:
რომ ყალბია, რომ ეს ქალი ყალბია. ვწუხვარ.

ანეტ:
(აღელვებული) ჰა, ჰა, ჰა!...

ალენ:
როდის უთხარით?
ვერონიკ:
სააბაზანოში სანამ იყავით.

ალენ:
15 წუთიანი ნაცნობობის შედეგად დაასკვენით რომ ყალბია?! 

ვერონიკ:
ასეთ რამეებს წამშივე ვამჩნევ.
მიშელ:
არ ტყუის.
ვერონიკ:
ამგვარი რამეების შესამჩნევად ყნოსვა მაქვს განვითარებული.

ალენ:
რას ნიშნავს ყალბი?

ანეტ:
აღარ მინდა ამის მოსმენა! რატომ მაიძულებ, ამას ვუსმინო ალენ!

ალენ:
დამშვიდდი ვუ-ვუ.
ვერონიკ:
თაღლითია, მორჩა და გათავდა. მიუხედავად მისი ამ დაყენებული მანერებისა. ზუსტად ისევე ჰკიდია ყველაფერი, როგორც თქვენ. 
მიშელ:
მართალია.
ალენ:
მართალია.

ვერონიკ:
„მართალია“! თქვენ ამბობთ რომ ეს მართალია?

მიშელ:
ფეხებზე კიდიათ! თავიდანვე ფეხებზე ეკიდათ, წყალი არ გაუვა, როგორც ერთს ისე მეორეს, შენ მართალი ხარ. 
ალენ:
და შენ, რა თქმა უნდა, ფეხებზე არ გკიდია, ალბათ? (ანეტს) ერთი წუთი დამაცადე ლაპარაკი საყვარელო. ეს ამიხსენით მიშელ, თქვენ რა  თვალსაზრისით არ გკიდიათ? ან საერთოდ, რას ნიშნავს ეს სიტყვა? გაცილებით დამაჯერებელი იყავით, როცა „გულისამრევად“ იქცეოდით.  სიმართლე თუ გნებავთ, აქ ყველას ფეხებზე ჰკიდია ვერონიკის გარდა, და უნდა დავაფასოთ მისი შეუპოვრობა.
ვერონიკ:
არ დამაფასოთ! არ დამაფასოთ!
ანეტ:
მე არ მკიდია! სრულებითაც არ მკიდია!
ალენ:
ჩვენ ისტერიულები ვართ ანეტ, სოციალური სამართლიანობისათვის თავდადებულები არ ვართ (ვერონიკს) იმ დღეს თქვენი მეგობარი ჯეინ ფონდა ვნახე ტელევიზორში, ცოტაც და კუ-კლუს-კლანის პოსტერს ვიყიდდი...
ვერონიკ:
რა მეგობარი? რა შუაშია აქ ჯეინ ფონდა?

ალენ:
ერთი ჯიშის ხართ. თქვენც ქალების მაგ კატეგორიას ეკუთვნით, თავდადებული, პრობლემების მომგვარებელი ქალები. ეგ ის თვისებები არ არის, რის გამოც მამაკაცებს გვიყვარს ქალები. ჩვენ მრძნობიარე, ემოციური ქალები გვიყვარს, მათი სიგიჟე, მათი ჰორმონები. გვიყვარს როცა ქალები ჩვენზე ზრუნავენ და არა სამყაროზე, გამჭრიახი და სიმართლისთვის ამხედრებული ქალები დეპრესიაში გვაგდებენ. შეხედეთ თქვენს ქმარს, მიშელი დეპრესიაშია...
მიშელ:
ჩემი სახელით ნუ ლაპარაკობთ.

ვერონიკ:
აბსოლუტურად არ მაინტერესებს რა გიყვართ ქალებში! საიდან მოიტანეთ ეს ტირადა? აბსოლუტურად არ გვაინტერესებს, მით უმეტეს, თქვენისთანა მამაკაცების აზრი!
ალენ:
ღრიალებს, მეცხრამეტე საუკუნის თევზსაჭერი გემის მეზღვაურივით ღრიალებს!
ვერონიკ:
და თქვენი ცოლი, არ ღრიალებდა, როცა თქვა რომ კარგი უქნიაო, ჩვენმა პატარა ნაბიჭვარმა, თქვენი რომ მიბეგვაო?
ანეტ:
დიახაც, კარგი უქნია! უკან კი არ დაუხევია თქვენი პატარა მტირალა პედერასტივით!
ვერონიკ:
თქვენი რომ „ჩამშვებია“, ხომ გიხარიათ?
ანეტ:
წავედით ალენ! რა გვესაქმება ამ ბოსელში (ჯერ წასვლას აპირებს, მერე მივა ლარნაკთან და მაგრად მოისვრის. ყვავილები გადმოცვივდება და გაიფანტება ყველგან) ნახეთ, აი რა ვუქენი თქვენს საცოდავ ყვავილებს, თქვენს დამჭკნარ ტიტებს!... ჰა, ჰა, ჰა!... (სავარძელში ჩაეშვება ტირილით)... ეს ყველზე უბედური დღეა ჩემს ცხოვრებაშიც.

სიჩუმე

ხანგრძლივი სიჩუმე

მიშელი რაღაცას იღებს იატაკიდან.

მიშელ:
(ანეტს) ეს თქვენია?...

ანეტ:
(ართმევს კოლოფს, ხსნის და იღებს სათვალეს). გმადლობთ...

მიშელ:
გატყდა?... 

ანეტ:
არა...

უხერხული სიჩუმე

მიშელ:
ყოველთვის ამას ვიმეორებ...
ალენი ყვავილების ღეროებსა და ფურცლებს კრეფს
მიშელ:
შეეშვით.

ალენი:
არა...
ტელეფონი რეკავს.

ცატა ყოყმანის შემდეგ ვერონიკი იღებს

ვერონიკ:
დიახ საყვარელო... კარგი... კი, მაგრამ დავალებას ანაბელთან გააკეთებ? არა, არა ძვირფასო, ვერ ვიპოვეთ... კი, „ფრანპრიმდე“  ჩავედი. ხომ იცი, საყვარელო, ხრამუნა ძალიან  მოხერხებულია. არ ინერვიულო მასზე. შენ გგონია, რომ გალიაში მოსწონდა?... მამა ძალიან წუხს, შენი გაბრაზება არ უნდოდა... რა თქმა უნდა გასცემ. რა თქმა უნდა, დაელეპარაკები. მისმინე საყვარელო, ისედაც ბევრი უსიამოვნება შეგვხვდა შენი ძმის გამო.... შეჭამს, ფოთლებს შეჭამს... რკოს, ცხენისწაბლას... იპოვის, იცის რა უნდა ჭამოს... ჭიებს, ლოკოკინებს, ყველაფერს რაც ნაგავში იქნება, ისიც ჩვენსავით ყველაფრისმჭამელია... დროებით ძვირფასო.
უხერხული სიჩუმე

მიშელ:
დარწმუნებული ვარ, ახლა ეგ ვირთხა კარგ დროს ატარებს სადმე ნაგავში.  
ვერონიკ:
არა

სიჩუმე

მიშელ:
რა იცით?
